ޔައުމިއްޔާ

ގަވާއިދު ކޮމިޓީގެ 8 ވަނަ ބައްދަލުވުން. (01.08.2010)
ރިޔާސަތުން ވާހަކަދެއްކެވުން:

ގަވާއިދު ކޮމިޓީ އަށް ވަޑައިގެންނެވި ޢިއްޒަތްތެރި މެންބަރުންނަށް މަރުޙަބާ. މިއަދު ކޮމިޓީ އަށް ވަޑައިގެންނެވި ބޭފުޅުންގެ ތެރޭގައި ހިމެނެނީ މާފަންނު އުތުރު ދާއިރާގެ މެންބަރު އިމްތިޔާޒް ފަހުމީ. ފުވައްމުލަކު މެދު ދާއިރާގެ މެންބަރު ޝިފާޤު މުފީދު. ނައިފަރު ދާއިރާގެ މެންބަރު އަޅުގަނޑު، އަޙްމަދު މުޙައްމަދު. ފުވައްމުލަކު އުތުރު ދާއިރާގެ މެންބަރު މުޙައްމަދު ރަފީޤު ޙަސަން. ހިތަދޫ ދެކުނު ދާއިރާގެ މެންބަރު ޙަސަން ލަޠީފް، އަދި ފަރެސްމާތޮޑާ ދާއިރާގެ މެންބަރު އިބްރާހީމް މުއްޠަލިބު. އާދެ، މިއަދު އަޅުގަނޑުމެންގެ މި ކޮމިޓީގެ އެޖެންޑާގައި މިއޮތީ ޢާއްމު ގަވާއިދުތަކާ ބެހޭ ޤާނޫނުގެ ޖަދުވަލު 1 އަދި 2 ގައި ބަޔާންކުރާ ގަވާއިދުތަކާ ގުޅޭ ޤާނޫނުތައް އެކުލަވާލުމުގެ މުއްދަތު އިތުރުކުރުމުގެ މައްސަލަ އެޓަރނީ ޖެނަރަލް އޮފީހުގެ ފަރާތުން ފޮނުއްވާފައި ވާތީ އެކަމާ މެދު ގޮތެއް ނިންމުން. އަޅުގަނޑުމެން އެ ދުވަހު އެންމެ ފަހުން އޮތް ބައްދަލުވުމުގައި ވާހަކަދައްކާފައި ވާނީ ދެން މި މުއްދަތު އިތުރުކުރުމުގެ ކުރީގައި މިހާރު މި ކަމަށްޓަކައި ވަރަށް ދިގު މުއްދަތެއް ކަނޑައެޅި އެ މުއްދަތު ފާއިތުވެގެން ދިޔައިރު ވެސް މިކަން ނިމުމަކަށް ނައިސް މި އޮތީ ކީއްވެގެންތޯ އެޓަރނީ އޮފީހުގެ ބޭފުޅުންނާ ބައްދަލުކޮށް، އެ ބޭފުޅުންގެ ވެސް ބަހެއް ހޯދައިގެން އަދި މި ޤާނޫނުތައް ކުރިއަށް އޮތް ދުވަސްތަކުގައި މިކަން ރަނގަޅަށް ކުރެވިދާނެތޯ؟ އަދި ވިދާޅުވެފައި އޮތް ސިޓީގައި އޮންނަނީ އެކަށީގެންވާ މުއްދަތެއް ކަމަށް ވާތީ، މި މުއްދަތާ ދޭތެރޭ ވެސް ކޮންމެވެސް ރަނގަޅު އަދަދެއް ކަނޑައަޅާ ކަހަލަ ގޮތަކަށް ވާހަކަދައްކަން ވެގެން އަޅުގަނޑު ބައްދަލުވުން އެ ބޭފުޅުންގެ ހާޒިރުގައި ބާއްވާ ގޮތަކަށް މި ހަމަޖެއްސީ. އެހެންވީީމާ، ދެން އަޅުގަނޑު ކޮމިޓީގެ މެންބަރުންނަށް ވަގުތު ދޭނަން މި ކަމާ ބެހޭ ގޮތުން ތި ބޭފުޅުން އެޓަރނީ އޮފީހުގެ ފަރާތްޕުޅުން ވަޑައިގެން އިންނެވީ މިއަދު އެ އޮފީހުގެ ސޮލިސިޓަރ ޖެނެރަލް ޢަބްދުﷲ މުޢިއްޒު ވަޑައިގެން އިންްނެވީ، އަލްއުސްތާޛު ޢަބްދުﷲ މުޢިއްޒު. އެހެންވީމާ، ދެން ތި ބޭފުޅުން ކުރިއަށް ގެންދަވަންވީ ދެން އެ ބޭފުޅާއާ ސުވާލުކުރައްވައިގެން ކަންތައްތައް. ޝުކުރިއްޔާ. 
(ވަގުތުކޮޅަކަށްފަހު)

ހިތަދޫ ދެކުނު ދާއިރާގެ މެންބަރު ޙަސަން ލަޠީފް ވާހަކަދެއްކެވުން:

އައްސަލާމްޢަލައިކުމް. އަޅުގަނޑު ވަރަށް އިޚްލާޞްތެރިކަމާ އެކު އެޓަރނީ ޖެނެރަލްގެ އޮފީހުގެ ފަރާތުން ވަޑައިގެންނެވި ސޮލިސިޓަރ ޖެނެރަލް ޢަބްދުﷲ މުޢިއްޒަށް މަރުޙަބާ ދަންނަވަން. ދެން ވަރަށް ހެޔޮފުޅު، މިހާރު އަޅުގަނޑުމެން ކޮމިޓީން އެދުނު އެދުމުގެ މަތިން ޢާއްމު ގަވާއިދުތަކާ ބެހޭ ޤާނޫނުން ހިމާޔަތް ދީފައި ވާ ގަވާއިދުތަކުގެ ތަފްޞީލު ވަރަށް ރަނގަޅަށް އެކުލަވާލައްވާ ފޮނުއްވައިދެއްވީތީ. އެކަމަށްޓަކައި ވެސް ޝުކުރުއަދާކުރަން. ޙަޤީޤަތުގައި މީގައި އަޅުގަނޑުމެންނަށް ކުޑަކުޑަ ސާފުކޮށްލުމެއް ބޭނުން އެބަ ވޭ. މިސާލަކަށް މަސްތުވާ ތަކެއްޗާ ބެހޭ ގަވާއިދެއް އެބަ އޮވޭ. އެ ގަވާއިދު މިހާރު މި ޖަދުވަލުން އުނިކޮށްލެއްވުމަށް ފެނިވަޑައިގަންނަވާ ކަމަށް ފާހަގަކުރައްވާފައި ވަނީ. ޓޫރިސްޓުންނަށާއި ބިދޭސީންނަށް ރާ ވިއްކުމުގެ ގަވާއިދު، އެ ގޮތަށް އުނިކޮށްލުމުން ކޮބައިތޯ މީގެ ނިކުމެދާނެ މައްސަލައަކީ. މިސާލަކަށް އޭރުން ކުރީގައި މި އޮންނަ ޤާނޫނު ނަންބަރު 75/4 ގެ ދަށުން މަނާކުރެވޭ ތަކެއްޗާ ބެހޭ ބާރު ދެއްވާފައި ވާ މިނިސްޓްރީ އޮފް އިކޮނޮމިކް އެންޑު ޑިވޮލަޕްމަންޓަށް ބޭނުންފުޅު ގޮތަކަށް އެ ގަވާއިދު ހައްދަވާ ތަންފީޛުކުރެވިދާނެތޯ. ދެން މިސާލަކަށް އަޅުގަނޑުމެންނަށް  އެބަ އިނގޭ އެ ގޮތަށް އެ ގެންދާއިރު ރައްޔިތުންނަށް ދިމާވާ ގޮތަކަށް ނުވަތަ ޤާނޫނާ ޚިލާފުގޮތަކަށް ނުވަތަ ޤާނޫނުއަސާސީއާ ޚިލާފުގޮތަކަށް ވެއްޖިއްޔާ އަޅުގަނޑުމެން މަޖިލީހުގެ ގަވާއިދު ކޮމިޓީން ކުރިއަށް ގެންދެވިދާނެ. އެހެންނަމަވެސް، މީގައި މާ ބޮޑަށް ދޫދެވިގެން ދާނީތޯ ނުވަތަ މީގެ ކޮބައިތޯ ނިކުމެދާނެ މައްސަލަތަކަކީ އެކަން ސާފުކޮށް ދެއްވުން އެދެން. ޝުކުރިއްޔާ. 

ސޮލިސިޓަރ ޖެނެރަލް ޢަބްދުﷲ މުޢިއްޒު ވާހަކަދެއްކެވުން: 

ޝުކުރިއްޔާ ޢިއްޒަތްތެރި މެންބަރު. ތިޔަ އިޝާރާތްކުރެއްވި ގަވާއިދަކީ މިނިސްޓްރީ އޮފް ހޯމް އެފެއަރޒުން ނެރުއްވައިގެން ހިންގަވަމުން ގެންދަވާ ގަވާއިދެއް. ޓުއަރިސްޓުންނަށް ރާ ވިއްކުމުގެ ގަވާއިދަކީ. ނޫން ޓްރޭޑުން ހިންގަވަމުން ގެންދެވި ގަވާއިދަކީ އަދި އެހެން ގަވާއިދެއް. ދެން އެ ގަވާއިދު ބާޠިލުކޮށްފައި އޭގެ ބަދަލުގައި މި ދޭތެރެއިން ތަންކޮޅެއް ކޮންޓްރާވާޝަލް ވި، މާލެތޭރޭގައި ރާ ވިއްކުމުގެ ގަވާއިދެއް ނެރުނީ. އޭގެން ކުރީގެ ގަވާއިދު ރިޕްލޭސްކުރެއްވީ. އެހެންނަމަވެސް، އޭތިވެސް މިހާރު ސަރުކާރުން އަނބުރާ ގެންދަވާފައި ވަނީ. ދެން ހޯމް އެފެއަރޒުން މި ނެރުއްވަފައިވާ ގަވާއިދަކީ މި ޓްރޭޑުން ނެރުއްވި ގަވާއިދު ނެރުއްވިއިރު ވެސް އޮތް ގަވާއިދެއް. އެހެންނަމަވެސް، ދެން އެ ގަވާއިދުގެ މަޢުލޫމާތު އެހާ ބޮޑަށް ޢާއްމު ނުވެ ނޫނީ އެ ތަންފީޛުކުރަންޖެހޭ ފަރާތްތަކަށް އެ ގަވާއިދުގެ މަޢުލޫމާތު އެހާ ބޮޑަށް ލިބިވަޑައިގެންފައި ނެތުމުގެ ސަބަބުން އެ ގަވާއިދާ ބެހޭ ގޮތުން ވާހަކަދެކެވިފައި ނެތީ ކަމަށް އަޅުގަނޑަށް ޤަބޫލުކުރެވެނީ. އެހެންނަމަވެސް، ދެން މިހާރު އޮތުން ބޭނުން ގަވާއިދެއް ނޫން ކަމަށް މާލެތެރޭގައި ރާ ވިއްކުން ފުރުޞަތު އެއް ގޮތަކަށް ވެސް ނޯންނަ ކަހަލަ ގޮތަކަށް. މިހާރު އެ ގަވާއިދު އޮތް ގޮތުން ވެއްޖިއްޔާ ހަމަ ހޮޓާތަކަށް ވެސް އެބަ އޮވޭ ކަންނޭނގެ. އެހެންނަމަވެސް، އަޅުގަނޑަށް ހީވަނީ ކުރިން އެ ބަހުސްކުރެވުނު ގަވާއިދާ ބެހޭ ގޮތުން ވާހަކަތައް ދެކެވެމުން ދިޔައިރު އެ ގަވާއިދުގެ ވާހަކަ އެހާ ބޮޑަށް އަލިއަޅުވާލެވިފައި ނެތީ ކަންނޭނގެ އެ ގަވާއިދުން މަޢުލޫމާތު ލިބިފައި ނެތީ. އެހެންވީމާ، އެ ކަންތައް ހަމަ އެއްކޮށް އުވާލަން އަޅުގަނޑުމެންގެ ބޭނުމަކީ. ދެން ޓްރޭޑުން ހައްދަވާ އެއްޗެއް ހައްދަވާފައި އެ ޤާނޫނުގެ އިމުގެ ތެރޭގައި ނެރުއްވަންޏާ ނެރުއްވަންވީ. 

ފަރެސްމާތޮޑާ ދާއިރާގެ މެންބަރު އިބްރާހީމް މުއްޠަލިބު ވާހަކަދެއްކެވުން: 
ޝުކުރިއްޔާ. ދެންމެ ދެއްވި މަޢުލޫމާތައް ބަލާއިރު އަޅުގަނޑުމެންނަށް އެބަ އަދި ސާފެއް ނުވޭ އެއް ކަމެއް. އެއީ އަދި ޓްރޭޑު މިނިސްޓްރީން އެ ވިދާޅުވި ދެ ގަވާއިދަށް ޢަމަލުކުރުމަށް މިހާރު ހެއްދެވި ގަވާއިދާ ކުރީގެ ގަވާއިދު ދޫކޮށްލައްވާފައި ހެއްދެވި ދެ ގަވާއިދު ވެސް އަނބުރާ ދޫކޮށްލެވުމާ ގުޅިގެން އެއަށް ދެން ޢަމަލުނުކުރައްވާނެ ވާހަކަ ވިދާޅުވި. އެހެންނަމަވެސް، އަދިވެސް އެއިން އެއްވެސް ގަވާއިދެއްގެ ދަށުން ދެއްވާފައި ހުރި އެއްވެސް ގަވާއިދެއް ބާޠިލެއް ނުއެއް ކުރައްވާ. އެހެންވީމާ، އަޅުގަނޑު ޤަބޫލުކުރަނީ ޓްރޭޑު މިނިސްޓްރީން އެ ގަވާއިދު މިހާރަށްވުރެ މިގޮތަށް މީތި ހުޅުވާލެވޭއިރުގައި މިހާރަށްވުރެ ވެސް ފުޅާކޮށް އެކަން ކުރުމުގެ ފުރުޞަތު ޓްރޭޑު މިނިސްޓްރީ އަށް ލިބިގެން ހިނގާދާނެ. އެހެންވީމާ، މި ޤާނޫނުގެ ދަށުން ހަދާފައި އޮތް ގަވާއިދު ކަމުގައި ވިޔަސް އަދި މި ގަވާއިދު އޮތް ގޮތެއް އަޅުގަނޑުމެންނަކަށް ނުއެއް އިނގޭ ނުވަތަ އަޅުގަނޑުމެން އަތުގައި ނެތް މި ގަވާއިދުގެ ކޮޕީ އެއް. އެހެންވީމާ، ބަލައިލާފައި ނޫނީ އަޅުގަނޑަކަށް ނުފެނޭ މީތި ޖަދުވަލުން އުނިކުރާނީތޯ ނޫނީ ނޫންތޯ. އެއީ ޢަމަލުކުރައްވަފާނެ ގޮތެއް ނޭނގޭ މައްސަލައަކަށް ވާތީ. އެހެންނޫނީ އެޓަރނީ ޖެނެރަލް ޔަޤީންކަން ދެއްވައިފިއްޔާ އަޅުގަނޑުމެންނަށް އޭތި އުނިކުރުކުމުގެ ވާހަކަ ދެއްކިދާނެ. އެއީ މިހާރު އެއްވެސް ގަވާއިދަކަށް މީހުން އުޅޭ ރަށްރަށުގައި ރާ ވިއްކުމާއި އަދި އެއްވެސް ބިދޭސީއަކަށް ވެސް ރާ ވިއްކުމުގެ ހުއްދަ ނުދެއްވާނެ ކަމުގެ ޔަޤީންކަން ދެއްވައިފިއްޔާ އަޅުގަނޑުމެންނަށް އޭތި ފަސޭހަވެދާނެ.

ސޮލިސިޓަރ ޖެނެރަލް ޢަބްދުﷲ މުޢިއްޒު ވާހަކަދެއްކެވުން: 

އާދެ، ޢިއްޒަތްތެރި މެންބަރު ތި ވިދާޅުވި ކަހަލަ ޔަޤީންކަމެއް ދިނުމުގެ އިޚުތިޔާރަށް އަޅުގަނޑަކަށް ނޯންނާނެ. އެހެންނަމަވެސް، އަޅުގަނޑަށް ހީވަނީ މިހާރު އުނިކުރަން އަޅުގަނޑުމެން ހުށަހަޅާފައި މިއޮތް ގަވާއިދު އުނި ނުކޮށްފިއްޔާ އެ ގަވާއިދުގެ ދަށުން ދެން ހުއްދައެއް އެދުމުގެ ފުރުޞަތު މާލޭގައި ހޮޓާތައް ހިންގާ ފަރާތްތަކަށް ލިބިގެންދާތީ. އެހެންވީމާ، އަޅުގަނޑު އެ ގަވާއިދުން އުނިކުރަން ބޭނުންވަނީ. ދެން ހިމެނުއްވިޔަސް އަނެއްހެން ދެން މަޖިލީހުން ނިންމާ ގޮތަކަށް އަޅުގަނޑު އިހުތިރާމުކުރާނަން. ޝުކުރިއްޔާ.

ހިތަދޫ ދެކުނު ދާއިރާގެ މެންބަރު ޙަސަން ލަޠީފު ވާހަކަދެއްކެވުން:

ދެން އަޅުގަނޑު ދަންނަވާލަން ބޭނުންވަނީ 45، 46، އެއީ ބިޑިއެޅުމާއި ބިޑި ގެންގުޅުމުގެ ގަވާއިދު. މުގުރު ގެންގުޅުމާއި ބޭނުންކުރުމުގެ ގަވާއިދު. މި ދެ ގަވާއިދު ވެސް އެ އުނިކޮށްލެއްވުމަށް ފެނިވަޑައިގަންނަވާ ކަމަށް ޚިޔާލުފުޅު ދެއްވާފައި މި އޮންނަނީ. އޭގައި ދެން އަޅުގަނޑުމެންނަށް އެބަ އިނގޭ މި ވިދާޅުވާ އެއްޗަކީ ފުލުހުންގެ ޤާނޫނާއި ސިފައިންގެ ޤާނޫނުގެ ދަށުން އެ ގަވާއިދުތައް ހެދުމުގެ ބާރު ދެއްވާފައި ވާތީ ކަމަށް. ދެން އެހެންވީމާ، އޭގެ ކުރީގެ ގަވާއިދުތަކެއް ކަމަށް ވެދާނެ މި ގަވާއިދުތައް. އެހެންވީމަ، ކަމަށް ވެސް ވެދާނެ. ދެން ކޮބައިތޯ އެ ގޮތަށް އެ ގެންނަވާފައިވާ ބޭނުންފުޅަކީ. ދެން ވަކިން އެ ގޮތަށް ޤާނޫނަކުން ބާރު ލިބިފައިވާ ގަވާއިދުތައް ހެދުމުގެ ބާރު ލިބިފައިވާ ފަރާތްތަކާ ދޭތެރޭގައި އިތުރު ޤާނޫނަކުން ބާރުދިނުމުގެ ބޭނުމެއް އޮންނާނެ ކަމަށް އަޅުގަނޑުމެންނަކަށް ވެސް ޤަބޫލެއް ނުކުރެވޭ. އެހެންވީމާ، އޭގައި އެއްވެސް ކަހަލަ ފުށުއެރުމެއް މި ގޮތަށް ދޫކޮށްލުމުގެ ސަބަބުން ގެއްލުމެއް ވެދާނެތޯ. ޝުކުރިއްޔާ.
ސޮލިސިޓަރ ޖެނެރަލް ޢަބްދުﷲ މުޢިއްޒު ވާހަކަދެއްކެވުން: 

ޝުކުރިއްޔާ ޢިއްޒަތްތެރި މެންބަރު. އަޅުގަނޑު ބޮޑަށް ކޮމެންޓު ހިމެނުމުގައި ވިސްނާފައި މި އޮތީ ދެ ޤާނޫނުގެ ދަށުން ބާރު ލިބިގެން ހިންގޭ ދެ ގަވާއިދެއް އޮވެއްޖިއްޔާ އެއް ކަމަކާ ގުޅޭ، އެ ޑުބްލިކޭޓު ވެގެން ނޫނީ ތަޢާރުޟުވުންތަކެއް އަތުވެދާނެތީވެ ފުލުހުންގެ ޤާނޫނާއި ސިފައިންގެ ޤާނޫނުގެ ދަށުން ހަމަ ސީދާ ބާރު ލިބިގެން ހެދޭ ގަވާއިދު ނޫނީ މި ގަވާއިދުން ކަވަރުކުރާ ކަންތަކާ ގުޅޭ ގޮތުން ގަވާއިދު ހެދުމުގެ ބާރު ލިބޭތީވެ ފުލުހުންގެ ޤާނޫނުގެ 8 ވަނަ މާއްދާގެ ދަށުންނާއި ސިފައިންގެ ޤާނޫނު އޮތުމުގެ ބާރު ލިބޭ މާއްދާގެ ދަށުން މިކަން ކުރުމާ ބެހޭ ގޮތުން ގަވާއިދު  ހެދިދާނެތީވެ މި ގަވާއިދުގެ ޖަދުވަލެއްގެ ދަށުން ހިމަނައިގެން ކޮންމެހެން މި ގަވާއިދު ތަންފީޛުކުރުން އެހާ މުހިއްމު ނޫން ކަމަށް.
ރިޔާސަތުން ވާހަކަދެއްކެވުން:
ޓްރޭޑުން އެއްކަލަ ދޭތެރެއަކުން ނެރުނު މާލެތެރޭގައި ރާ ވިއްކުމާ ބެހޭ ގަވާއިދު އެ ދެން އަޅުގަނޑުމެންނަށް ފަހުމުވެފައި އޮތީ ދެން ފަހުން ގެޒެޓުކޮށްގެން، ގެޒެޓުގައި ޝާއިޢުކޮށްގެންނޭ އެކަން ކުރިއަށް ގެންދާނީ. ގެޒެޓުގައި ޝާޢިއުކުރުމުގެ ކުރީގައި އެ ކަމެއް ކުރިއަކަށް ނުގެންދާނޭ. އެހެން ވާހަކަދެއްކުމަށް ފަހު، ދެން އެއަށް ވީ ގޮތެއް ނޭނގެ ކިހިނެއް ކަމެއް ވީއަކީ އެއް. އެހެންވީމާ، ގެޒެޓު ކުރި ކަމެއް، ގެޒެޓުކުރި ނަމަ އެ ގަވާއިދު ހިނގާނެތާ، އެހެންވީމާ، އެބަ އިނގޭ ގެޒެޓު ނުކުރާކަން ކޮންމެ ގޮތެއްގައި ވެސް. އެހެންވީމާ، މިހާރު އެ ގަވައިދު ކޮބައިތޯ، އެ ގަވާއިދަށްވީ ކިހިނެއްތޯ އޭ، އެއާ ދޭތެރޭގައި ގޮތެއް ނިމިއްޖެތޯއޭ. 

ސޮލިސިޓަރ ޖެނެރަލް ޢަބްދުﷲ މުޢިއްޒު ވާހަކަދެއްކެވުން: 

އެ ގަވާއިދާ ގުޅޭ ގޮތުން އަޅުގަނޑަށް މަޢުލޫމާތު ލިބިފައި ވާ ގޮތުގައި ޢާއްމުންގެ ޝުޢޫރުތައް ފާޅުކުރުމުގައި ގުޅިގެން  އެ ގަވާއިދު މި ވަގުތަށް ނުނެރޭ ގޮތަށް ނިންމާފައި އޮތީ. އެހެންވީމާ، ގަވާއިދެއް ނެތް މި ވަގުތަކު. ޢަމަލުކުރެވޭ ގަވާއިދެއް ނެތް މި ވަގުތަކު.

ރިޔާސަތުން ވާހަކަދެއްކެވުން:

އާދެ، އެހެންވީމާ، އަޅުގަނޑު ވެސް މިހެން މި ދަންނަވާލީ އެއަށް ފަހުން ވީ ގޮތެއް ކަނޑައެޅިގެން އެނގިފަ އެއް ނެތް. ކޮންމެ ގޮތެއްގައި ވެސް އެކަހަލަ ކަމެއް ކަމުގައި ވަނީ ވިއްޔާ އަޅުގަނޑުމެން ކޮންމެވެސް ފަރާތަކުން ޖެހޭނެ ކަންނޭނގެ އެއާ ދޭތެރޭގައި ނިންމި ގޮތެއް ކަނޑައަޅާ ބަޔާންކޮށްދޭން. މިހާރު މިސާލަކަށް އެއީ ޢާއްމުން ދެކޮޅުހެދުމުގެ ސަބަބުން މިހާރު އެ ގަވާއިދަށް ޢަމަލުކުރަން ގަސްތުނުކުރާ ކަމަށް ވަނީ ވިއްޔާ އެކަން އުވާލި ކަމަށް ވަނީ ވިއްޔާ، އެކަން. އެހެން ކޮންމެވެސް ގޮތެއް ކޮންމެވެސް ފަރާތަކުން އަންގަންޖެހޭނެެ ކަންނޭނގެ. އެކަމަކު އެ ހިސާބަށް ގޮސްފައި އެއަށް ވެފައި އޮތް ގޮތެއް މިހާރު އިނގޭކަށް ނެތޭ. ދެން ދަންނަވަން އޮތް ވާހަކަ އަކީ، މިހާރު ގާތްގަނޑަކަށް ޤާނޫނުއަސާސީގައި އަޅުގަނޑުމެންނަށް ކަނޑައެޅިފައި މިއޮތް އިިންތިޤާލީ މަރުޙަލާ، މިހާރު މި އޮތީ ހަމަވުމުގެ ކުރިމަތީގައި. ވަރަށް ކައިރި ވެއްޖެ. ގާތްގަނޑަކަށް ހަފްތާއެއް ހާ ދުވަހަށް ވެއްޖެ މިހާރު. ދެން މިދިޔަ ދިގު މުއްދަތުގެ ތެރޭގައި ވެސް އަޅުގަނޑުމެން އެ ޤާނޫނުއަސާސީއާ ތަޢުރުޟު ވާ ގޮތަށް ހެދިފައިވާ ޤާނޫނުތަކާ އެއްޗެހިތައް އަދިވެސް މިހިރީ. ހަމަ އަދި އެއާ ބެހޭ ގަވާއިދުތައް ވެސް އަދި ހުރި ގޮތަށް ހަމަ މިހިރީ. ގާތްގަނޑަކަށް އޭގެ ބައެއް ބިލުތަކާ އެއްޗެހިތައް ވެސް އެބަހުރި. އެހެންނަމަވެސް އަދިވެސް ވުޖޫދަށް ނާންނަ ގިނަ ބިލުތަކެއް ވެސް އަޅުގަނޑަށް ހީވަނީ އެބަހުރި ހެން. ދެން ޢަބްދުﷲ މިހާރު އެބަ އޮތް އެޓަރނީ ޖެނެރަލްގެ ފަރާތުން މި ފަހަރު ފޮނުއްވާފައި އެބަ އޮތް އެކަމަށްޓަކައި މިހާރު ދެން ތާވަލުކުރައްވާފައި އޮތް ދުވަސްތަކެއް ވެސް އެބަހުރި. އެހެންވީމާ، ދެން އަޅުގަނޑުމެން ކޮމިޓީ އަށް ތި ބޭފުޅުން އެދިވަޑައިގެންފައި އޮތީ އެކަށީގެންވާ މުއްދަތެއް ދިނުމަށް. ދެން އެހެންވީމާ، އެކަށީގެންވާ މުއްދަތަކީ ކޮބައިތޯ ވެސް އަޅުގަނޑުމެން ކޮމިޓީން އެބަ ނިންމަންޖެހޭ. މި ދައުރު ވެސް މިހާރު ގާތްގަނޑަކަށް އައިސް ނިމުމުގެ ކުރިމަތީގައި މި އޮތީ ގާތްގަނޑަކަށް ދެން މި އޮތީ 3 މަހެއްހާ ދުވަސް ކަންނޭނގެ އަޅުގަނޑުމެންގެ ދައުރު ނިންމާލަން އެހެންނޫންތޯ. ކީކޭތޯ. ގާތްގަނޑަކަށް މުޅި މި އަހަރަށް ދެން މި އޮތީ 3 މަސް ދުވަސް ގާތްގަނޑަކަށް ދެން. އެހެންވީމާ، މީގެތެރޭގައި މިކަން ނިންމާލެވޭތޯ އަޅުގަނޑަށް ހީވަނީ ބަލަންވެއްޖެހެން. އެހެންވީމާ، އެކަށީގެންވާ މުއްދަތެއް ކަމަށް މި ކަނޑައަޅާފައި އޮންނަ މުއްދަތަކީ އެއީ ގާތްގަނޑަކަށް ދެ މަސްދުވަހު ނުވަތަ 3 މަސްދުވަށް. އަޅުގަނޑަށް ހީވަނީ ދެތިން މަސްދުވަސް އޭގެތެރޭގައި ނެގުން ރަނގަޅު ކަންނޭނގެ އެހެންނޫންތޯ. އޭރުން ދެން 3 މަސްދުވަސް ނިންމައިގެން ދެން އަންނައިރުގައި ދައުރު އަންނަން އޮންނާނެ އަންނަ އަހަރުގެ ދައުރު ފުދޭވަރަކަށް އެކަށީގެންވާ މުއްދަތެއް ވެސް ލިބިފައި އޭރުން އޮންނާނީ. އެހެންވީމާ، އެގޮތަށް ނުވަތަ އެއަށްވުރެ ކުރު މުއްދަތެއް ދެން ތި ބޭފުޅުން އެއްބަސްވާ މުއްދަތެއް ކަނޑައަޅުއްވައިގެން އެކަން ނިންމާލައްވަން. އަޙްމަދު.
އިހަވަންދޫ ދާއިރާގެ މެންބަރު އަޙްމަދު ޢަބްދުﷲ ވާހަކަދެއްކެވުން:

އާދެ، ޝުކުރިއްޔާ މުޤައްރިރު. އަޅުގަނޑު ހަމަ ފުރުޞަތަކަށް އެދި ދަންނަވާލީ މަޖިލީހުން މި ވަގުތު ކޮމިޓީ އަށް ނެގި، އަދި މަޖިލީހަށް ޤަރާރެއް ހުށަހެޅިގެން ޤާނޫނުއަސާސީގެ އިންތިޤާލީ މަރުޙާލާއާ ގުޅިގެން ހަދަންޖެހޭ އަދި ޤާނޫނުތަކާއި އަދި ގަވާއިދާ މި ދެންނެވީ ޤާނޫނުއަސާސީއާ ތަޢާރުޟު ވާ ޤާނޫނުތައް ދެނެގަތުމަށްޓަކައި އަޅުގަނޑު ހަނދާންވާ ގޮތުން މިހާރު ވަނީ ކޮމިޓީ އަށް ނެގި އެ މަސައްކަތް ފަށައިގަނެވިފައި މަޖިލީހުގެ ތެރެއިން. އެއީ ކުޅުދުއްފުށީ ދެކުނު ދާއިރާގެ މެންބަރު ހުށަހެޅުއްވި ޤަރާރަކާ ގުޅިގެން ކަމަށް އަޅުގަނޑު ހަނދާންވަނީ ބޮޑަށް. ދެން ހަމަ އެއާއެކު އަޅުގަނޑު ދަންނަވާލަން ބޭނުންވަނީ އަޅުގަނޑުމެން ކުރީދުވަހުގެ ޖަލްސާގައި، މި ދެންެނެވީ މި ކޮމިޓީގެ ބައްދަލުވުމުގައި އަޅުގަނޑުމެންނަށް ވާހަކަދެކެވިފައި އޮތީ މަޖިލީހުގެ މަސައްކަތްތައް ދާ ސްޕީޑަށް ވެސް ބަލާފައި، އަދި އެޓަރނީ ޖެނެރަލްގެ އޮފީހުގެ ފަރާތްޕުޅުން އެ ބިލުތައް މަޖިލީހަށް ފޮނުއްވެވި ކަމުގައި ވިޔަސް އަޅުގަނޑުމެންނަށް އެ ޤާނޫނުތަކެއްގެ ސިފައިގައި، އެ މަޖިލީހުން ބިލުތައް ފާސްކޮށްގެން ނުނިކުމެވޭހާ ހިނދަކު އެ އަޅުގަނޑުމެންނަށް މި އޮންނަނީ މި ދެންނެވުނު ގަވާއިދުތަކޭ ޢަމަލުކުރަން. އެހެންވީމާ، އެ ފަރާތްތަކުގެ ޒިންމާ ނިމުނީ ކަމަށް މި މަޖިލީހަށް ބިލު ފޮނުއްވުމާ ހަމައިން. އޭގެއިތުރުން އެ ބޭފުޅުންގެ ދައުރު ނިމުމާއެއްކޮށް މަޖިލީހުން ކުރައްވަންޖެހޭ މަސައްކަތް އަދި ބަހުސްކުރެވި ކޮމިޓީ މަރުޙަލާ ނިމި، ދެން
އެ ޤާނޫނަކަށް ވުމާ ހަމައަށް މަޖިލީހުގެ 

ތެރެއިން ކުރަންޖެހޭ މަސައްކަތްތައް ކޮށް ނިންމުމާ ހަމައަށް ދާންޖެހޭ ވަގުތު ވެސް ހިމެނިގެން ވަގުތު ކަނޑައަޅުމަށް ބޮޑަށް އަޅުގަނޑު އެ ދުވަހު ބަހުސްކުރެވި އެ ދުވަހު ވާހަކަދެކެވުނީ. އެހެންވީމާ، އަޅުގަނޑަށް ޤަބޫލުކުރެވޭ ގޮތުގައި އޭޖީ އޮފީހު ބޭފުޅުންނަށް އެހޭ ފަސޭހަފުޅު ނުވެދާނެ ކަންނޭނގެ. މި ދެންނެވި މުއްދަތު އެ ބޭފުޅުންނަށް ސީދާ މިވެނި ދުވަހަކޭ ވިދާޅުވާން. އެއީ، އެ ބޭފުޅުންގެ ޑިއުޓީ މަޖިލީހަށް ބިލު ފޮނުވާ ނިމުނީ ކަމަށް ވާތީ. މަޖިލީހުގެ ބައެއް ހާލަތްތަކުގައި ބިލު ފޮނުވި އެބަ ދޭ ބިލުގެ މުއްދަތު އަހަރު ދޮޅުއަހަރު. އަދި ބައެއް ހާލަތްތަކުގައި ދެ އަހަރު ތިން އަހަރު ވެގެން ދިޔަ. އަޅުގަނޑުމެން، 16 ވަނަ ރައްޔިތުންގެ މަޖިލީހުގެ މަސައްކަތްކުރިއިރު މިތަނުން ފެނިގެން ދިޔަ 5 އަހަރުވެފައި ހުރި ބިލުތައް މަޖިލީހުގެ ފްލޯރއަށް ފޮނުވިފައި، ބަހުސްކޮށްފައި ކޮމިޓީ އަށް އައިސް ކޮމިޓިގައި ހަތަރު އަހަރުވެފައި ހުރި ބިލު. އެހެންވީމާ، މުޅި ޖުމްލަ 5 ވަރަކަށް އަހަރު ބިލަކަށް ގޮސްފައި ހުރި ބިލުތައް ފެނިގެން ދިޔަ. އެހެންވީމާ، އަޅުގަނޑަށް ބޮޑަށް ބުރަވެވެނީ ހަމަ އެ ބޭފުޅުންގެ ދައުރު އެހާ ހިސާބަށް ނިމޭ ކަމަށް ވާތީ އަޅުގަނޑު މަޖިލީހުން ވެސް ނިންމޭނެ މުއްދަތަކާ އެއްކޮށް ހިމެނިގެން އެ ގަވާއިދަށް ވަގުތު ދިނުމަކީ އެއީ މުހިއްމު ކަމެކޭ. ކޮންމެ ގޮތެއް ވިޔަސް ގަވާއިދެއް ނެތި އެ ޚިދުމަތެއް ނުދެވޭނެ. އެހެންކަމަށްވަންޏާ އެ ބިލުތައް ނިމި ޤާނޫނަކަށް ވާނެ ދުވަސް އެއީ އެ ބޭފުޅުންނަށް ވިދާޅުވާނެ އެއްޗަކަށް ނުވާތީ އަޅުގަނޑުމެންގެ އެ ގޮތަށް ވިސްނުން ބަހައްޓައިގެން މުއްދަތު ކަނޑައެޅުމަކީ ދެން އިތުރަށް މި މައްސަލަ މި ކޮމިޓީ އަށް ނައެސް މިދެންނެވި ޤާނޫނުތައް ފާސްވެ ޤާނޫނުތަކަށް ޢަމަލުކުރަން ފެށެންދެން އެ ވަގުތު ކަނޑައެޅުމަކީ މުހިއްމު ކަމެއް ކަމަށް ވާތީ ހަމަ އެ ވާހަކަ ސަމާލުކަމަށް ގެނެއުމަށްޓަކައި ފުރުޞަތަކަށް އެދުނީ. ޝުކުރިއްޔާ.
ފުވައްމުލަކު އުތުރު ދާއިރާގެ މެންބަރު މުޙައްމަދު ރަފީޤު ޙަސަން ވާހަކަދެއްކެވުން:

ޝުކުރިއްޔާ މުޤައްރިރު. އަޅުގަނޑު މި ގަވާއިދުތައް ބަލައިލިއިރު އެބަ އުޅޭ ޖަދުވަލު 1 ގައި 66. ޖަދުވަލު 2 ގައި 17 ގަވާއިދު. ދެން، މީގެތެރެއިން ބައެއް ގަވާއިދުތަކަކީ މިސާލަކަށް، ޕަބްލިކްސް ކޮމްޕްލެއިންސް ބިއުރޯ ކަހަލަ ބައެއް ތަންތަން އުވާލާފައި ހުރުމާ އެއްކޮށް ބޭނުންނުވާނެ ކަމަށް އެ ބޭފުޅުން ވެސް ލަފާދެއްވާފައި އެބަ އޮތް. ދެން، އަދި އެބަހުރި މީގައި ނުހިމެނޭ އެހެންނަމަވެސް، ކުރިން އަޅުގަނޑުމެން ޢަމަލުކުރަމުން އައި ވަރަށް މުހިއްމު ބައެއް ގަވާއިދުތައް. މިދެންނެވި މި 83 ގަވާއިދުގެ ތެރޭގައި ނުހިމެނޭ ވަރަށް މުހިއްމު. މިސާލަކަށް، ބޭހާ ބެހޭ ގަވާއިދު ހަމަ އެއީ ޞިއްޙީ ދާއިރާގެ އެންމެ މުހިިއްމު އެންމެ ބޮޑު އެއް ގަވާއިދު. އަސްލުގައި އެ ވަގުތު މި ދެންނެވި ބެލެނިވެރިކަމުގެ ޤާނޫނު އުފެދިގެން އައިއިރުގައި ގަވާއިދުތަކުގެ ތެރޭގައި ނުހިމެނޭތީ އެ ގޮތަށް އެ ނޫނަސް ހުރެދާނެ ދެއްތޯ. ހުންނާނެ ބައެއް ގަވާއިދުތައް. އެހެންވީމާ، އަޅުގަނޑުމެން ބޮޑަށް މި ވާހަކަދައްކަނީ މި ދެންނެވި ޖަދުވަލު 1، 2 ގައި ހުރި ގަވާއިދުތަކާ ބެހޭ ގޮތުން. ދެން މީގައި މި ކޮމެންޓުކުރައްވާފައި ހުރި، މިހާރު އެބަހުރި އޭޖީ އޮފީހުން 3 ވަނަ ދައުރުގައި ހުށަހެޅުއްވޭނެ ކަމަށް އަޅުގަނޑަކަށް ހިއެއް ނުވޭ އެއްވެސް ޤާނޫނެއް އެއަށްވުރެ ލަހުން ހުށަހަޅުއްވަން މީގައި އޮތް ހެނެއް ދެއްތޯ. ހުރިހާ ޤާނޫނެއް ވެސް އޮތީ ލަސްވެގެން 3 ވަނަ ދައުރުގައި ހުށަހަޅުއްވާފައި. ދެން، ދެންމެ، އަޙުމަދު އެ ވިދާޅުވި ގޮތަށް އަޅުގަނޑަށް ވެސް ފާހަގަކުރެވޭ މި ހަމައެކަނި މިއަހަރުގެ ނިޔަލަށް މިސާލަކަށް އަޅުގަނޑުމެން މި މުއްދަތު ދީފި ކަމަށް ވަންޏާ އެ ގަވާއިދުތަކުގެ އެ ވިދާޅުވާ ހެން ހުސް ވަގުތުތަކެއް އަންނާނެ. އެ ޤާނޫނު އެ ބިލު ހުށަހެޅުމަށްފަހުގައި ވިދާޅުވާހެން އެބަދޭ ބައެއް ފަހަރު އަހަރަކަށްވުރެ ވެސް ގިނަ ދުވަސް. ދެން، ބައެއް ފަހަރު އަޅުގަނޑުމެން ބަލާނީ ކުރީގައި އެ ވިދާޅުވި ދުވަސް ނުވި ކަމުގައި ވިޔަސް ހަމަ އަހަރެއްހާ ދުވަސް ވެދާނެ. އެއީ، މިހާރު މި އަޅުގަނޑުމެންނަށް އައިއްސަ ހުރި ޤާނޫނުތައް ބިލުތައް ހުރުމާ އެކު އަނެއްކާ މި ބިލުތައް އައުމުން ވަރަށް ބައިވަރު މަސައްކަތްތައް އަޅުގަނޑުމެންނަށް ފުނިޖެހިގެން އެބަދޭ. އެހެންވީމާ، އަޅުގަނޑަކަށް ވެސް ހިއެއް ނުވޭ ކުރިއަށް އޮތް އެއް އަހަރު ދުވަހު ތެރޭގައި ވެސް މި ނިމުމަކަށް ހިނގައިދާނެ ކަމަށް. ދެން، މީގައި މި ބުނާ ގޮތުން ވެއްޖިއްޔާ އޭޖީ އޮފީހުން މި ބިލުތައް ފޮނުއްވީމަ އެ ބޭފުޅުންގެ މަސްއޫލިއްޔަތު އަދާކުރެވުނީ. ދެން، އޮތީ އަޅުގަނޑުމެންގެ ދައުރު އަޅުގަނޑުމެން ކުރަންޖެހޭ މަސައްކަތް. އެހެންވީމާ، މީގައި އަޅުގަނޑަށް ވެސް ފެނޭ އެ ވިދާޅުވާހެން މި އަހަރަކަށް ވުރެ ކުރު މުއްދަތެއް ދީގެނެއް މިކަން މިދެންނެވި އެއްއަށްވުރެ ކުރު މުއްދަތެއް ދީގެން މިކަން ހައްލުކުރެވޭނެ ކަމަކަށް ނުފެނޭ. މިދެންނެވީ މިސާލަަކަށް، މި 3 ވަނަ ދައުރު މިއ ަހަރު ނިމެންވާއިރަށް ދެއްތޯ. އޭގެ ކުރިން އެ ބޭފުޅުން ބިލުތައް ހުށަހެޅުއްވި ކަމަށް ވިޔަސް އޭގައި ބިލުތައް ޤާނޫނަކަށް ނުވާހާ ހިނދަކު އެއްކަލަ ގަވާއިދުތަކަށް ބެލެނިވެރިކަމުގެ ޤާނޫނުގެ ދަށުން އަޅުގަނޑުމެން ބާރުދީފައި އޮންނަ ގަވާއިދުތަކަށް ޢަމަލުކުރަމުން ކުރިއަށް ދާންޖެހޭނެ ނޫންތޯއޭ ހުރިހާ ދާއިރާއަކުން ވެސް. އެހެންވީމާ، އޭގައި އެކަށީގެންވާ މުއްދަތެއް ދެވެންޖެހޭނެ. އެހެންވީމާ، އަޅުގަނޑު ވެސް މި ދެންނެވީ މަދުވެގެން އަހަރެއްހާ ދުވަހަށް އެއަށްވުރެ މަދުވެެގެންނެއް މި ކަމަށް ހައްލެއް އަންނާނެ ކަމަކަށް އަޅުގަނޑަކަށް ނުފެނޭ. ޝުކުރިއްޔާ.

ފުވައްމުލަކު މެދު ދާއިރާގެ މެންބަރު ޝިފާޤު މުފީދު ވާހަކަދެއްކެވުން:

އާދެ، އަޅުގަނޑަށް ވެސް ބޮޑަށް މި ވިސްނަނީ އަޅުގަނޑުމެން މުއްދަތު ކަނޑައަޅާއިރު އަޅުގަނޑުމެން އެކަށީގެންވާ މުއްދަތެއް މިއަށް އެބަ ލާންޖެހޭ. ކޮންމެ ގޮތެއް ވިޔަސް އޭޖީ އޮފީހުން ވިދާޅުވެފައި މި އޮންނަނީ ހަމަ ކުރީގައި ވެސް ފާހަގަކުރެވިގެން ދިޔަހެން، މިއަހަރުގެ ނިޔަލަށް. އެއީ، ކުރިއަށް މި އޮތް ދައުރު ނިމެންވާ އިރަށް މާނައަކީ 31 ޑިސެމްބަރުގެ ނިޔަލަށް، މި ހުރިހާ ޤާނޫނުތަކެއް އަޅުގަނޑުމެންނާ ހަމައަށް އަންނާނެ. ދެން، އަޅުގަނޑުމެން މަޖިލީހުގައި މިހާރު ހުރި މަސައްކަތްތަކަށް ބަލާއިރު އަޅުގަނޑަށް ހީވަނީ ސާޅީހުން މަތީގައި، ފަންސާހާ ގާތްކުރާ އަދަދަކަށް ބިލުތައް އެބަހުރި ހެން. ސިކްސްޓީ ފައިވް. 65 ޤާނޫނު އަޅުގަނޑުމެން ނިންމަންވެފައި އޮތް އިރު މި ހުރިހާ ޤާނޫނުތަކެއް އަނެއްކާ އަޅުގަނޑުމެންނަށް އައިމާ އަޅުގަނޑުމެންނަށް މި ދުވެވޭ ސްޕީޑަށް ބަލާއިރު އަޅުގަނޑަކަށް ޤަބޫލެއް ނުކުރެވޭ އަންނަ އަހަރުގެ ނިޔަލަށް ވެސް މި ޤާނޫނަކަށް ވެގެން މި ގަވާއިދުތަކަށް ދޫކޮށްލާ ޤާނޫނަކަށް ޢަމަލުކުރަން ފެށިދާނެ ހެނެއް. އެހެންވީމާ، މިއާ މެދު ގޮތެއް ނިންމާއިރު އަޅުގަނޑަށް ފެންނަނީ އޭޖީ އޮފީހުން ހުށަހަޅުއްވާފައި މި އޮތް ގޮތަށް މި އަހަރުގެ ނިޔަލަން މި ހުށަހަޅަންޖެހޭ ޤާނޫނުތައް މަޖިލީހުގެ ފުލޯރ އަށް ހުށަހެޅުމުގެ ކަމަކަށް ކަނޑައަޅާފައި އަޅުގަނޑުމެން މިސާލަކަށް 2012 ވަނަ އަހަރު އެއީ އެއް އަހަރުގެ މާޖިން އެއް އަޅުގަނޑުމެން ލާ ކަމަށް ވަންޏާ 2012 ވަނަ އަހަރުގެ މި ފުރަތަމަ ދައުރުއަންނާނީ މާރޗުގައި ކަންނޭނގެ. އެހެންވީމާ، މާރޗު މަހުގެ ނިޔަލަން މި ގަވާއިދަށް އަޅުގަނޑުމެން މުއްދަތު ދޭނީއޭ. ދޭއިރުގައި އޭގެ ކުރީގައި ހުށަހެޅޭ ބިލެއް ފާސްވެގެން ޤާނޫނަކަށް ވެއްޖެ ކަމަށް ވަންޏާ އޮޓޮމެޓިކުން އެ ގަވާއިދެއް އުވިގެންދާނެތާ ދެއްތޯ. އެހެންވީމާ، ފުރަތަމަ ޓާގެޓަކީ އެހާކަންހާ ހިސާބަށް. އެހެންނަމަވެސް މާ ދިގު މުއްދަތެއް އަޅުގަނޑުމެން ދީފި ކަމަށް ވަންޏާ އަނެއްކާވެސް އަޅުގަނޑަށް ހީވަނީ އަޅުގަނޑުމެން ތަންކޮޅެއް ރިލެކްސްވެދާނެ ހެން. އެހެންވީމާ، އަހަރު ދުވަހު މުއްދަތު އެއީ 2012 ވަނަ އަހަރު މާރޗު މަހުގެ ނިޔަލަން އަޅުގަނޑުމެން އިތުރުކުރާ ގޮތަށް. އަދި ސަރުކާރުން ހުށަހަޅާފައި މި އޮތް ގޮތަށް މިއަހަރުގެ ނިޔަލަން ބިލުތައް މަޖިލީހަށް ހުށަހަޅާ ގޮތަށް ބޭއްވުން. އެއީ، އަޅުގަނޑަށް ފެންނަ ގޮތެއް ކަމުގައި ދަންނަވާލީ. 

މާފަންނު އުތުރު ދާއިރާގެ މެންބަރު އިމްތިޔާޒް ފަހުމީ ވާހަކަދެއްކެވުން:

ޝުކުރިއްޔާ މުޤައްރިރު. އާދެ، މި ގަވާއިދުތައް މިހެން އޮތުމުގެ ބޭނުމަކީ އަޅުގަނޑަށް މި ހީވަނީ އެހެން ޤާނޫނުތަކެއް އެކުލެވެންދެން ޢަމަލުކުރަންޖެހޭ އެއްޗަކަށް ވާތީވެ އެހެންވީމާ، ދެންމެ އަޙްމަދު ޢަބްދުﷲ އެ ވިދާޅުވި ފަދައިން އަޅުގަނޑު ވެސް އަޙުމަދު ޢަބްދުﷲ ގެ ވިދާޅުވުމަށް އެއީ ހުށަހެޅުމެއް ކަމަށް ވަނީ ނަމަ އެއަށް ތާއީދުކުރާ ވާހަކަ ދަންނަަވަން. އެއީ، އޭޖީ އޮފީހަކަށް ދަންނަވާކަށެއް އެނގިވަޑައިނުގަންނަވާނެ، މަޖިލީހުން ބިލުތަކެއް ފާސްވެގެން ނިމި އެއަށް ޢަމަލުކުރެވޭނެ ތާރީޚެއް. އެހެންވީމާ، އެ ބޭފުޅުންނަށް ދަންނަވަން އެނގޭނީ މި މަޖިލީހަށް ހުށަހެޅިދާނެ މުއްދަތެއް އެ ބޭފުޅުންގެ މަސައްކަތްޕުޅުތައް. އެހެންވީމާ، މި އެކުލެވޭ ޤާނޫނުތަކަށް ޢަމަލުކުރެވެންދެން މި ގަވާއިދުތަކަށް ޢަމަލުކުރެވޭނެ ގޮތެއް ހަމަޖެއްސުމަކީ ވަރަށް މުހިއްމު ކަމެއް ކަމަށް އަޅުގަނޑު ދެކެނީ. އެހެންވީމާ، އަޙްމަދު ޢަބްދުﷲ ގެ ހުށަހެޅުމަށް އަޅުގަނޑު ތާއީދުކުރާ ވާހަކަ ދަންނަވަން. 

އިހަވަންދޫ ދާއިރާގެ މެންބަރި އަޙްމަދު ޢަބްދުﷲ ވާހަކަދެއްކެވުން:

އާދެ، އަޅުގަނޑު ހަމަ ފުރުޞަތަކަށް އެދި ދަންނަވާލީ އަޅުގަނޑުމެން ދެންމެ، ޝިފާޤަށް އަޅުގަނޑު ހަމަ ޝުކުރުދަންނަވާލަން ބޭނުންވޭ. އަޅުގަނޑުމެންނަށް މިހާރު ފާހަގަކޮށްދެއްވައިފި މިހާރު މަޖިލީހުގައި ހުރި މަސައްކަތްތަކުގެ ވާހަކަ ވެސް. އަޅުގަނޑު ކުރީ ދުވަހެއްގައި ބަލައިލިން މިހާރު ކޮމިޓީތަކުގައި ހުރި ބިލުތައް ލިސްޓުކުރެވިފައި. އޭރު ގާތްގަނޑަކަށް އަޅުގަނޑު ހަދާނަން އަންނަނީ 67 އިން ލިސްޓުކުރެވިފައި، ކޮމިޓީތަކުގައި އިނގޭތޯ. ދެން، މައިގަނޑު ގޮތެއްގައި ބިލުތައް މިހުރީ ހަމަ ދެތިން ހަތަރު ކޮމިޓީއެއްގައި ގިނަ ބިލުތަކެއް. އެ ކޮމިޓީތައް ދެން އަނެއްކޮޅުން ޖާގައިގެ ދަތިކަމުން ގިނަ ދުވަހު މަސައްކަތް އެކަށީގެންވާ ގޮތަކަށް ކުރެވޭނެ ގޮތެއް ވެސް ނެތިގެން މި ދަނީ. ދާއިރު ބިލެއް ނިންމާލަން ގިނަ ދުވަސްތަކެއް އެބަ ނަގާ. އަޅުގަނޑު އެ ޓޭބަލް ބަލައިލިއިރުގައި އޭގެ ތެރޭގައި އެބަހުރި ހަމަ ވަރަށް ގިނަ ބިލުތައް މިއަހަރު ޖެނުއަރީ މަހުން ފެށިގެން ކޮމިޓީގައި ހުރި އިނގޭތޯ. އަދި މިދެންނެވީ އަދި ހަމަ ބައެއް ބިލުތައް އެބަހުރި 2009 ވަނަ އަހަރު މެދު ތެރެއިން ފެށިގެން ކޮމިޓީގައި ހަމަ މިއަދާ ހަމައަށް ވެސް ހުރީ. މިދެންނެވި 77 ވަރަކަށް ބިލު އޮތް އިރު އަޅުގަނޑުމެން އޭގެތެރެއިން މި ނިންމާލެވުނީ މިދިޔަ މަދު ދުވަސްކޮޅުގެ ތެރޭގައި ދެ ބިލެއް ވަރު. އެހެންވީމާ، އެ ނިންމުމުން އަޅުގަނޑު މި ޤަބޫލުކުރަނީ އަދި 65 ވަރު ހަމަ ކޮމިޓީގައި އެބަހުއްޓޭ. ދެން ހަމަ މިއެއްޗެއްސަށް ވެސް ޖެހޭ އެއްޗެހި އަންނާނެ. އައިއިރުގައި އަޅުގަނޑު ހަމަ ހަނދާނަށް އެބަ އާދޭ މިދިޔަ އަޅުގަނޑު ކުރިން ވެސް އިޝާރާތްކުރި 16 ވަނަ ރައްޔިތުންގެ މަޖިލީހުގައި އަޅުގަނޑުމެން މި ދެންނެވީ 4 އަހަރުވެފައި ހުރި ބިލުތައް ނިންމާލިން ކޮމިޓީ ސްޓޭޖު ނިންމާލާފައި، މަޖިލީހުގެ ފްލޯރ އަށް ދިއުމުކުރިން 16 ވަނަ ރައްޔިތުންގެ މަޖިލިސް ނިމިއްޖެ. ނިމިގެން ދިޔައިމާ އެ ބިލުތައް ވަނީ އަދިވެސް ނުނިމިފައި. މިހާރުވެސް މިދެންނެވި ޤާނޫނުލްޢުޤޫބާތުާ އެއްޗެހި އަދިވެސް އެ އޮތީ ހަމަ މަޖިލީހުގައި މަސައްކަތްކުރަން ޖެހިފައި. އޭގައި އެބައުޅޭ ގާތްގަނޑަކަށް ބުނަންޏާ ބާރަސަތޭކަ ވަރަކަށް މާއްދާ ހަމައެކަނި އިނގޭތޯ. އެ އަލުން އެ މަސައްކަތްކުރަންޖެހޭނީ. ޖެހޭއިރުގައި އަޅުގަނޑުމެންނަކަށް މި މަޖިލީހުގެ މަސައްކަތްތައް މިހާރުން މިހާރަށް ހުރި މަސައްކަތްތައް އަޅުގަނޑަކަށް ޤަބޫލެއް ނުކުރެވެއޭ ހަމަ މި ގަވާއިދުގެ ދަށުން އަހަރެއްހާ ދުވަހުގެ ކުރިން އެއްކޮށް ނިންމާލާފައި ދޫކޮށްލެވިދާނެ ކަމަކަށް. އެެހެންވީމާ، މަދުވެގެން ޝިފާޤު ވެސް އެ ފާހަގަކުރެއްވި ހެން އެހާކަށްވަރު މުއްދަތެއް ލިބުމަކީ އެއީ އަޅުގަނޑު ވެސް ދަންނަވާނީ އިރުއިރުކޮޅާ އަޅުގަނޑުމެން މި މަސައްކަތްކުރުމުގެ ބަދަލުގައި އެ އެ ވަގުތުކޮޅެއް ދީފައި ދެން، އަޅުގަނޑުމެން ވެސް ބާރު ސްޕީޑެއްގައި މަސައްކަތްކޮށް ނިންމާލުމަށްޓަކައި ހަމަ ކުރެވިދަނެ ކަމެކޭ. އެހެންވީމާ، އެ ކަންތައްތައް އެގޮތަށް ގެންދެވުން އެއީ އަޅުގަނޑަށް ވެސް ހަމަ ފެންނަ ކަމަކަށް ވާތީވެ އަދި އަޅުގަނޑުގެ ހުށަހެޅުމަށް ތާއީދުކޮށްދެވީތީ އިމްތިޔާޒު ފަހުމީ އަށް ޝުކުރުދަންނަވަމުން އަޅުގަނޑު ފުރުޞަތު ނިންމާލާނަން. ޝުކުރިއްޔާ.

ފަރެސްމާތޮޑާ ދާއިރާގެ މެންބަރު އިބްރާހީމް މުއްޠަލިބު ވާހަކަދެއްކެވުން:

ޝުކުރިއްޔާ. އަޅުގަނޑަށް ޚިޔާލު ތަފާތުކޮށް މި އަންނަނީ. އަޅުގަނޑު ފެންނަ ގޮތުގައި އަޅުގަނޑުމެން ދިގު މުއްދަތެއް ދީފައި ދެން ތިބީމަކާ އެއީ އެންމެ ރަނގަޅު ގޮތެއް ނޫން. އަޅުގަނޑުމެންނަށް އަޅުގަނޑުމެންގެ މަސައްކަތްކުރެވޭ ވަރު އެބަ އަންދާޒާ ވެސް ކުރެވޭނީ މީތި ރިވައިޒްކުރެވޭ ކަމަށް ވެއްޖިއްޔާ. މިހާރު މަޖިލިސް ކޮމިޓީން ނިމިގެން އައިސްފައި ހައެއް، ނޫނީ ހަތް ބިލު އެބަ އޮތް އަޅުގަނޑުމެންނަށް މިދިޔަ ދުވަސްތަކުގައި ޖަލްސާ ނުބޭއްވުމު ސަބަބުން ޤާނޫނަކަށް ނުހެދިފައި. އެއީ، މަޖިލިސްގެ މެންބަރުންގެ ޒިންމާ އެއް. އެހެންވީމާ، އަޅުގަނޑު ޤަބޫލުކުރަނީ އަޅުގަނޑުމެން ދޭންވީ އެކަށީގެންވާ ކުރު މުއްދަތެކޭ. އެ މުއްދަތައް ފަހު އަޅުގަނޑުމެން ރިވައިޒުކުރީމާ އަޅުގަނޑުމެންނަށް އެނގޭނެ އަޅުގަނޑުމެންގެ މަސައްކަތް ކިހާވަރަކަށްކަން މި ގެންދެވެނީ. އެހެންވީމާ، އެޓަރނީގެ ފަރާތުން ހުށަހަޅުއްވާފައި ވަނީ މި އަހަރުގެ 3 ވަނަ ދައުރުގެ ނިޔަލަން 22 ބިލެއް ފޮނުއްވައިދެއްވާނަމޭ. އެހެންވީމާ، އަޅުގަނޑު ޤަބޫލުކުރަނީ އޭގެ ކުރިން ބިލުތައް ފޮނުވިއްޖިއްޔާ އަޅުގަނޑުމެންނަށް 2011 ވަނަ އަހަރުގެ ފުރަތަމަ ދައުރުގެ ތެރޭގައި އެ ބިލުތައް ނިންމޭނޭ އިރާދަކުރައްވިއްޔާ. މިހާރު އެހެންވީމާ، އަޅުގަނޑު، ހުށަހަޅަނީ 2011 ވަނަ އަހަރުގެ އޭޕްރީލު މަހުގެ 30 ވަނަ ދުވަހުގެ ނިޔަލަން މިހާރު މި މުއްދަތު އިތުރުކޮށްދިނުމަށްފަހު އަޅުގަނޑުމެން މި މީތި ރިވައިޒްކުރަން. އޭގެ ބޭނުމަކީ އަޅުގަނޑުމެން އަޅުގަނޑުމެންގެ މަސައްކަތް މި ކުރަނީ ކިހާވަރަކަށްކަން، އަޅުގަނޑުމެން އަމިއްލަ އަށް ވެސް ދެނެގަތުމަށް މަޖިލިސްގައި ކިހާވަރަކަށް މަސައްކަތް މި ކުރެވެނީ. އޭތި ވެސް އަޅުގަނޑުމެންނަށް ބަލައިލުމަށް ފުރުޞަތުދިނުން. ދިގު މުއްދަތަކަށް މީތި ދިނުމަށްފަހު ދެން އަޅުގަނޑުމެން ރިލެކްސްވެގެން ތިބުން އެއީ އަޅުގަނޑު ޤަބޫލުކުރާ ގޮތެއް ނޫން. އަޅުގަނޑަށް ހަމަ ޤަބޫލުކުރަނީ އަޅުގަނޑުމެން އަޅުގަނޑުމެންގެ އަމިއްލަ މަސައްކަތްތައް ވެސް ރިވައިޒުކުރެވޭނެ ވަގުތާ އެކީގައި މިދެންނެވި ގޮތަށް 2011 އޭޕްރީލް 30 ގެ ނިޔަލަށް މުއްދަތު އިތުރުކޮށްދެއްވުމަށްފަހުގައި ދެން، އެ ހިސާބުން ފާސް ނުވެ ހުރި ޤާނޫނުތަކެއް މުއްދަތު އަލުން އަޅުގަނޑުމެން ރިވައިޒުކުރާނީއޭ. އެ ހިސާބުން އެނގޭނެ އަޅުގަނޑުމެންނަށް ކިހާ ހިސާބަށް ކަމެއް މި މަސައްކަތްކުރެވުނީ. 

ހިތަދޫ ދެކުނު ދާއިރާގެ މެންބަރު ޙަސަން ލަޠީފު ވާހަކަދެއްކެވުން: 
އަޅުގަނޑު މިހާރު ވާހަކަދައްކަމުން މިގެންދާ މައުޟޫޢު، އަޅުގަނޑަށް ހީވަނީ ކުރީގެ ބައި އަދި ނުނިމޭ ހެން. އެ އަޅުގަނޑުމެން މަޝްވަރާކުރަމުން ނުނިމި، އަނެއްކާ އެހެން ބައެއްގެ ތެރޭގައި ހެން އަޅުގަނޑުމެންނަށް މިހާރު މި އުޅެވެނީ. އެހެން ހީވާތީ އަޅުގަނޑަށް ކުޑަކޮށް އޮޅޭ ގޮތް އެބަ ދިމާވޭ. ދެން، އެހެންނަމަވެސް، އަޅުގަނޑަށް މި މުޙައްމަދު ރަފީޤު ޙަސަންގެ ހުށަހެޅުމަށް ތާއީދުކުރަން. ސަބަބަކީ އެޓަރނީން އެދިވަޑައިގެންފައި މި ވަނީ މިއަހަރުގެ ނިޔަލަން އެ ފުރުޞަތު ބޭނުންފުޅު ވާ ކަމަށް. އެހެންވީމަ، އެއާއެއްކޮށް ހަމަ އަންނަ އަހަރުގެ ހަމަ އޮގަސްޓު 5އާ ހަމައަށް އެ އެއް އަހަރު ދުވަސް ކަމަށް އަޅުގަނޑު މި ބަލަނީ. ދެން، އެއް އަހަރު އެ ގޮތަށް އިތުރު ކޮށްދިނުމަށް  ފެންނަ ކަމަށް އަޅުގަނޑު ތާއީދުކުރަން. ފެންނާތީ އެ ހުށަހެޅުއްވުމަށް ތާއީދުކުރަން. އެ ގޮތަށް ބަލާފައި. ދެން، އަޅުގަނޑު ހިތައްއަރަނީ އެ ގޮތަށް އަޅުގަނޑުމެން މިކަން ގެންދާއިރު ވެސް މިސާލަކަށް އެންމެ ކުރީގެ ބަޔަށް އަޅުގަނޑު ދާނަން އިނގޭތޯ. އެއްވެއުޅުމުގެ ގަވާއިދެއް އެބަ އޮވޭ އޭގެ ޑުރާފްޓެއް އެކުލަވާލައްވާ އަދި ރައީސް އޮފީހަށް ފޮނުއްވި ކަމަށް ވިދާޅުވެފައި އެބަ އޮވޭ. އެހެންވެއްޖިއްޔާ އަޅުގަނޑު ހިތަށްއަރަނީ މިހާރު މި ގަވާއިދަށް ޢަމަލުކުރަން ފަށާއިރު ހަމަ އެންމެން ވެސް ހަމަ އެބަ ބުނޭ ޤާނޫނުއަސާސީއާ ފުށުއަރާ ކަމަށް އެ ގަވާއިދު. އެހެންވީމާ، ކިހިނެއްތޯ މީގައި ދެން ކޮބައިތޯ ނުކުންނާނެ މައްސަލަތަކަކީ. ޝުކުރިއްޔާ.

ސޮލިސިޓަރ ޖެނެރަލް ޢަބްދުﷲ މުޢިއްޒު ވާހަކަދެއްކެވުން:

ޝުކުރިއްޔާ ޢިއްޒަތްތެރި މެންބަރު. ޤާނޫނުއަސާސީގެ އެ ބުނާ ގޮތަށް ގަވާއިދު ބަދަލުތަކެއް ގެނެއްސަ އިޞްލާޙުކުރެވިފައި ހުށަހަޅާފައި ވާނީ. (ވަގުތުކޮޅަކަށްފަހު) އެއްވެ އުޅުމުގެ.
ފުވައްމުލަކު މެދު ދާއިރާގެ މެންބަރު ޝިފާޤު މުފީދު ވާހަކަދެއްކެވުން:

އާދެ، އަޅުގަނޑު ހަމަ ދަންނަވާލަން އުޅުނީ މިހާރު އަޅުގަނޑުމެންގެ ކުރިމަތީގައި 65 ޤާނޫނެއް ހެދުމުގެ މަސައްކަތް އޮތްއިރު، އިތުރު 83 ޤާނޫނަކާ އެކު އަޅުގަނޑުމެން ހަމަ ކޮޅަށް ތެދުވެގަތުމުގެ ހިތްވަރު އަޅުގަނޑުމެންގެ މި 77 މެންބަރުންގެ އެބަހުރި ބާވަ އޭ. ދެން މީގައި އަޅުގަނޑުމެން މަޖިލީހުގެ މެންބަރުންގެ ގޮތުގައި އަޅުގަނޑަށް ހީވަނީ އަޅުގަނޑުމެން ބޮޑަށް ވިސްނަން މި ޖެހެނީ އަޅުގަނޑުމެންގެ ފަރާތުން އަޅުގަނޑުމެންނަށް މަސައްކަތްކުރެވޭނެ މިންވަރަކަށް ކަންނޭނގެ. އެއީ ކޮންމެ ގޮތެއް ވިޔަސް ސަރުކާރުން ހުށަހަޅުއްވާފައި މި އޮތީ މި މަޖިލީހުގެ ތިންވަނަ ދައުރު ނިމެންވާއިރަށް ހުރިހާ ބިލުތަކެއް މަޖިލީހަށް ފޮނުއްވާނެ ކަމަށް. އެހެންނަމަވެސް، އަޅުގަނޑުމެންނަށް މިހާރު މަސައްކަތް މި ކުރެވެމުން ދާ ސްޕީޑަށް ބަލާއިރު އިތުރު 83 ނޫނިއްޔާ އަދި މީގެތެރެއިން ދޫކޮށްލަންޖެހޭ ބައެއް ގަވާއިދުތައް ދޫކޮށްލައިގެން ނަމަވެސް އަދި މިހާރު ހުށަހެޅިފައި ހުރި ބައިތައް އުނިކޮށްލައިގެން ނަމަވެސް ފަންސާހަކަށް ޤާނޫނަށްވުރެ ގިނައިން އަޅުގަނޑަށް ހީވަނީ އަޅުގަނޑުމެން ހަދަން އެބަޖެހޭ ކަންނޭނގެ. އެހާ ގިނަ އަދަދެއްގެ ބިލުތައް ނިންމާލުމުގެ ޤާބިލިއްޔަތުކަން އަޅުގަނޑުމެންގެ ވަސީލަތުގެ ގޮތުންނާއި އަދި އަޅުގަނޑުމެންގެ މަސައްކަތް މިހިރަ ސްޕީޑަށް ބަލާއިރު އަޅުގަނޑުމެންގެ އެބަހުރިބާވަ އޭ. ހުރެއްޖެ ކަމަށް ވަންޏާ އަޅުގަނޑުގެ އަނެއްހެން ވަކި މައްސަލަ އެއް ނެތް. އެހެންނަމަވެސް، އަޅުގަނޑުމެން މުއްދަތެއް ކަނޑައަޅާއިރު އަޅުގަނޑަށް ހީވަނީ އަޅުގަނޑުމެން އެކަށީގެންވާ އަދި އަޅުގަނޑުމެންގެ ބުއްދިއަށް ވެސް ޤަބޫލުކުރެވޭ ކަހަލަ މުއްދަތެއް ކަންނޭނގެ އަޅުގަނޑުމެން ކަނޑައަޅަންޖެހޭނީ. ދެން އަޅުގަނޑަކަށް ނުވިސްނޭ އަޅުގަނޑުމެން 2012 ވަނަ އަހަރުގެ މާޗުމަހުގެ ނިޔަލަށް އަޅުގަނޑުމެން އެ މުއްދަތު ކަނޑައެޅުމަކުން އަޅުގަނޑުމެންނަކަށް އޭގައި ގެއްލުންތަކެއް ހުރިހެނެއް. ކޮންމެ ގޮތެއް ވިޔަސް ވެސް މި ބެލެނިވެރިކަމުގެ ގަވާއިދުތަކުގެ ތެރޭގައި މި ހިމެނޭ ގަވާއިދުތައް ޤާނޫނެއްގެ ސިފައިގައި އައިސްގެން ނޫނިއްޔަކާ އަޅުގަނޑުމެންނަކަށް ނެތް މި ދޫކޮށްލެވޭކަށް ވެސް. އެހެންވީމާ، އަޅުގަނޑުމެންގެ މަޖިލީހުގެ މަސައްކަތްތައް ތަރުތީބުކުރުމުގައި އަޅުގަނޑަށް ހީވަނީ އަޅުގަނޑުމެން މިއަށް އިސްކަންދީގެން އަޅުގަނޑުމެންނަށް މަސައްކަތް ކުރިއަށް ގެންދެވިއްޖެ ކަމަށް ވަންޏާ އަދި މި އަޅުގަނޑުމެން ކޮންމެ މުއްދަތެއް ކަނޑައެޅިޔަސް ވެސް އެއަށްވުރެ އަވަހަށް ވެސް ނިންމިދާނެހެން. އެހެންވީމާ، އެ ކަންތައްތަކަށް ރިޢާޔަތްކޮށްގެން އަޅުގަނޑުމެން މުއްދަތެއް ކަނޑައެޅުން މުހިއްމު ކަމަށް ފެންނާތީ އެ ވާހަކަ ފާހަގަކޮށްލީ. ޝުކުރިއްޔާ. 

ހުޅުހެންވޭރު ދާއިރާގެ މެންބަރު މޫސާ މަނިކު ވާހަކަދެއްކެވުން:

އަސްލުގައި މައްސަލަ އަކީ އިނގޭތޯ ޤާނޫނުއަސާސީގައި މި ބުނާ ގޮތުން ޤާނޫނު ހެދުމުގެ ބާރު މި އޮންނަނީ ރައްޔިތުންގެ މަޖިލީހަށް. އަޅުގަނޑުމެންނަކަށް އެޓަރނީ ޖެނެރަލް އޮފީހާއި އަދި އެހެން ތަންތަނަކާ އަޅުގަނޑުމެންނަކަށް މިކަން ކުރުން ކުރިމަތިކުރެވޭކަށް ނެތް. ސަރުކާރު ހިންގުމަށް ބޭނުންވާ ކަންކަން މިހާރުގެ ގަވާއިދުގައި މި އޮންނަ ގޮތުން މި ހުށަހަޅަމުން ގެންދަނީ ޕާލިމަންޓު ގްރޫޕުގެ ލީޑަރުގެ ފަރާތުން ހުށަހަޅާ އެއްޗެއް ގޮތުގައި. އަޅުގަނޑުމެން މި ތާނގައި ތިބެގެން މި ވާހަކަދައްކަނީ ދިވެހި ދައުލަތް ހިންގުމަށްޓަކައި މިހާތަނަށް ނެހެދި ހުރި ޤާނޫނުތަކެއްގެ ތެރޭގައި، މި ގަވާއިދުތަކެއް ހުރީ. ޤާނޫނުއަސާސީ ބަދަލުވެ 16 ވަނަ ރައްޔިތުންގެ މަޖިލީހުން އެ ގަވާއިދުތަކަށް ޤާނޫނު ނެހެދޭނެތީވެ ޤާނޫނީ ބާރެއް ދީފައި އޮތީ. އެކަމަކު، ރައްޔިތުންގެ ކަންކަން ހުއްޓުވުމަކަށް ނުގެނެވޭނެ ގޮތަކަށް ކަންކަންކުރުމުގެ ބާރު އޮތީ އަޅުގަނޑުމެންގެ އަތުގައި. މި ކޮމިޓީގައި މި ވާހަކަދައްކަނީ އިދިކޮޅު ޕާޓީ އާއި ވެރިކަންކުރާ ޕާޓީގެ ވާހަކަ އެއް ނޫން. މިއީ މުޅި މަޖިލީހުގެ ޒިންމާއެއްގެ ވާހަކަ މި ދައްކަނީ. އެހެންވީމާ، އަޅުގަނޑު ވެސް އަޅުގަނޑު ޤަބޫލުކުރަން އަޅުގަނޑު ދަންނަވާލާ ހިތް އޮތީ، ސަރުކާރުން އަދަދެއް ބުނާ ކަމަށް ވަނީ ވިއްޔާ ސަރުކާރަށް އެ ބުނާ އަދަދެއް ދީފައި، ދެން އަޅުގަނޑުމެންގެ މަސައްކަތުގައި އެ ހިސާބަށް ނުދެވިއްޖިއްޔާ އަނެއްކާ ވެސް ހަމަ މި ކޮމިޓީ އެއްވެފައި އަނެއްކާވެސް އިތުރަށް ދެވޭނެތާ. މިއީ ތިން ވަނަ ފަހަރަށް ކަންނޭނގެ މިހާރު މިއުޅެނީ މި ޤާނޫނުތަކަށް ދޭން. އެކަމަކު، ދެން އަޅުގަނޑު ވެސް އެބަ ތާއީދުކުރަން ކޮންމެހެން އަޅުގަނޑުމެންނަށް މިކަން ނުވެދާނެތީވެ ކުރިއަށް ތިން އަހަރު ދުވަސް ދިނީމަ އަޅުގަނޑުމެންގެ ޒިންމާ ވެސް އަޅުގަނޑުމެންނަށް ވަރަށް ބޮޑަށް ލުއިވެގެން އެބަދެ އޭ. ދެން ހައްތަހާ ވަރަށް ރިލެކްސްކޮށް އެކަންކަން ނުކޮށް މި ތިބެނީ. އެކަމަކު، އަޅުގަނޑުމެން އޭތި މި ކޮމިޓީ އިން ނިންމަވައިދެއްވަންވީ މިވެނި ގަވާއިދުތަކުގެ ތެރޭގައި ހުރި ޤާނޫނުތަކުގެ ތެރެއިން ސަރުކާރުން ނުވަތަ އެ ޕާލިމަންޓްރީ ގްރޫޕުތަކުން ހުށަހަޅާ ނުވަތަ އަމިއްލަ މެންބަރުން ހުށަހަޅާ ޤާނޫނުތަކުގެ ތެރެއިން ފުރަތަމަ ރިޢާޔަތްކޮށް މަޖިލީހަށް ޓޭބަލްކުރަމުން މީގެފަހުން ގެންދަންޖެހޭނީ މި ޤާނޫނީ ބާރު ދީފައިވާ ގަވާއިދުތަކާއި ގުޅުންހުރި ޤާނޫނުތަކޭ. އެހެންކަމަށް ވަނީ ވިއްޔާ އަޅުގަނޑަށް ހީވަނީ ދެންމެގައި ޢިއްޒަތްތެރި މެންބަރަކު ހުށަހަޅައިފި މިއަންނަ އަހަރުގެ އޮގަސްޓު މަހާ ހަމައަށް. އަޅުގަނޑަށް ހީވަނީ އެ މުއްދަތް އަޅުގަނޑަކަށް ނުފެނޭ ވަކި މާ ބޮޑަށް ކުރުވެގެން އުޅޭހެނެއް. އެ ހިސާބަށް ދާއިރުގައި އަޅުގަނޑުމެންނަށް އެ މަސައްކަތް ނުކުރެވިއްޖިއްޔާ އަޅުގަނޑަށް ހީވަނީ ހަމަ އަނެއްކާވެސް އަޅުގަނޑުމެން ޖެހޭނީ ހަމަ ކޮމިޓީގައި ވާހަކަދައްކާފައި ގޮތެއް ހަދަން ހެން. އެކަމަކު، އެއެކޭ ކިޔާފައި އަޅުގަނޑުމެންނަށް ނުވާނެ ކަމަށް ބަލާފައި 2013 ވަނަ އަހަރުގެ އިންތިޚާބާ ހަމައަށް ދެން ހަމަ އެ މުއްދަތު ދިނުމުން އަނެއްކާ ހަމަ ޤާނޫނަކާ ނުލައި ގަވާއިދުތަކުން އެކަން ހިނގާނީ. އެހެންވީމާ، އަޅުގަނޑަށް، އަޅުގަނޑު ހަމަ ދަންނަވާލާ ހިތް އޮތީ މި ތަނުގައި މި ވާހަކަދެކެވޭ މިހާރުން ފަށައިގެން މިއަންނަ އަހަރުގެ އޮގަސްޓު މަހުގެ 7 ވަނަ ދުވަހަކީ އަޅުގަނޑުގެ ނަޒަރުގައި އިނގޭތޯ، އަޅުގަނޑަކަށް ވޯޓެއް ނުދެވޭނެ. އަޅުގަނޑުގެ ނަޒަރުގައި އަޅުގަނޑަކަށް ނުފެނޭ އެއީ މާދިގު މުއްދަތެއް ކަމަކަށެއް. އެގޮތަށް ތި ބޭފުޅުން އަމިއްލަފުޅަށް އެއްބަސްވެވަޑައިގަންނަވައިފިއްޔާ އަޅުގަނޑަށް ހީވަނީ ހަމަ ރަނގަޅުވާނެ ކަންނޭނގެ. މިހާރުން މިހާރަށް ސަރުކާރު ހިންގުމަށް ދަތިވެދާނެތީވެ އެ ގަވާއިދުތަކުގައި ރައްޔިތުންނަށް އޭގައި ދަތިވާނީ. ސަރުކާރަކަށް ވެސް ނޫން، ރައްޔިތުންނަށް ދަތިވެދާނެތީ ކަންނޭނގެ އެ ވާހަކަ އެ ދައްކަވަނީ. އެހެންވީމާ، އަޅުގަނޑު ހަމަ ޢިއްޒަތްތެރި މުޤައްރިރު ތި ދެއްވި ހެޔޮ ފުރުޞަތުގައި އެ ވާހަކަ ދަންނަވާލަން ބޭނުންވީ.

ހިތަދޫ ދެކުނު ދާއިރާގެ މެންބަރު ޙަސަން ލަޠީފް ވާހަކަދެއްކެވުން: 

އަޅުގަނޑު ދަންނަވަން އުޅުނީ ޙަޤީޤަތުގައި އަޅުގަނޑުމެން ކުރީގައި ވެސް ހަމަ އޮގަސްޓު 5އާ ހަމައަށް 1 އަހަރު ދުވަސްކަމަށް އަޅުގަނޑު ދެންނެވީ. އަޅުގަނޑު ބަލައިލިއިރު އެބަ ހުރި އިދާރީ ދާއިރާތައް ލާމަރުކަޒީ އުސޫލުން ހިންގެވުމުގެ ޤާނޫނުގެ ދަށުން މިހާރު އެ އޮތީ ހަމަ ގާތްގަނޑަކަށް ހިނގަން ފަށާފައި. އެހެންްވެއްޖިއްޔާ އެ ގަވާއިދުތައް އޭގެތެރެއިން އުނިވެގެން ހިނގައިދާނެ. އެހެންވީމާ، އެކަހަލަ ބައިތަކެއް އެބަހުރި. އަދި އިތުރު ޤާނޫނުތަކެއް ހެދިގެންދާއިރު އެ ޤާނޫނުތަކުގެ ތެރެއަށް ވެސް ވަދެގެންދާނެ ގަވާއިދުތައް ހަމަ މީގެތެރެއަށް އައުން އެކަށީގެންވާ ކަހަލަ ގޮތަކަށް އަޅުގަނޑަށް ފެންނަނީ. އެހެންވީމާ، އެ ސަބަބަށްޓަކައި އަޅުގަނޑު ދެންނެވީ އެ މުއްދަތު ހަމަ އެ ގޮތަށް ބާއްވަން ފެންނަ ކަމަށް. އެއީ މަޖިލީހަށް އެކަށީގެންވާ، މެންބަރުންނަށް އެކަށީގެންވާ ވަގުތެއް ނަގާފައި، ދެން އަނެއްކާ އެޓަރނީ ޖެނެރަލް ވެސް އެދިވަޑައިގަންނަވާ މިންވަރަށް އެރުވުމަށްފަހު އަޅުގަނޑުމެންނަށް ކުރިއަށް ގެންދެވިދާނެ ކަމަށް ފެންނާތީ. ދެން އަޅުގަނޑަށް ހަމަ އަދިވެސް ހިތްހަމަޖެހެނީ ބޮޑަށް ދެންމެ ވިދާޅުވި އެއްވެއުޅުމާ ބެހޭ ގަވާއިދު، އަޅުގަނޑުމެން ކުރީގައި ޤާނޫނުން ބާރު ދީފައި އޮންނަނީ ވަކި ގަވާއިދެއް. ދެންމެ ވިދާޅުވެއްޖެ ގަވާއިދެއް އެކުލަވާލައްވައިފި ކަމަށް. އެހެންވެއްޖިއްޔާ އެ ގަވާއިދު އަޅުގަނޑަށް ޤަބޫލުކުރެވެނީ މަޖިލީހުގެ ގަވާއިދު ކޮމިޓީ އަށް އަންނަންވާނޭ. އައުމަށްފަހުގައި އެ ގަވާއިދު ބަލާފައި އެ ގޮތަށް އެއަށް އެޕްރޫވަލް ދޭންޖެހޭނެ ކަމަށް އަޅުގަނޑަށް ޤަބޫލުކުރެވެނީ އިނގޭތޯ. އެހެންވީމާ، އެ ވާހަކަ ދަންނަވާލީ. ޝުކުރިއްޔާ. 

(ވަގުތުކޮޅަކަށްފަހު)

ރިޔާސަތުން ވާހަކަދެއްކެވުން:

އާދެ، މިހާރު ބެލެނިވެރިކަމުގެ ގަވާއިދު، މި ގަވާއިދާ ބެހޭ ޤާނޫނުތައް ހެދުމަށްޓަކައި ދޭންޖެހޭ މުއްދަތަކާ ބެހޭ ގޮތުން އަޅުގަނޑުމެންގެ މެދުގައި މިހާރު ވަރަށް ދިގުކޮށް ވާހަކަދެކެވިއްޖެ. ދެން މުއްޠަލިބު ހުށަހަޅުއްވަނީ އޭ.ޖީ އޮފީހުން ވިދާޅުވި ފަދައިން އެ ޤާނޫނުތައް ހެދުމަށްޓަކައި ތިން މަސް ދުވަސް ދިނުމަށްފަހު، ދެން އަދި އިތުރު ދުވަސްކޮޅެއް ދީފައި، ދެން އެކަން ކުރިއަށްދާ ނުދާ ގޮތް ބަލައި އަނެއްކާ ވެސް މުއްދަތު އިތުރުކުރާ ކަހަލަ ގޮތަކަށް މުއްޠަލިބު ހުށަހަޅުއްވަނީ. އެހެންނަމަވެސް، އެ ހުށަހެޅުއްވުމަކަށް މާ ބޮޑު ތާއީދެއް ލިބުނުހެނެއް ހިއެއް ނުވޭ. އެހެން ބޭފުޅުން އެއަކަށް ތާއީދެއް ނުކުރައްވާ. ދެން ގިނަ ބޭފުޅުން މި ހުށަހަޅުއްވަނީ އޭ.ޖީ އޮފީހުން އެދިވަޑައިގެންފައި ވާ ގޮތުގެ މަތިން މިއަހަރުގެ ނިޔަލަށް ނުވަތަ އަޅުގަނޑުމެންގެ މިފަހަރުގެ މި ޓަރމުގެ މުއްދަތު މިހާރު މި ހަމަވަނީ. ދެން މިއަހަރު ދެން އޮންނާނީ އެއް ޓަރމް ދެން އޮންނާނީ. އެހެންވީމާ، އެ ޓަރމުގެ ނިޔަލަށް އޭ.ޖީ އޮފީހުން މި އެދިވަޑައިގަންނަވަނީ މުއްދަތު އިތުރުކޮށްދިނުމަށް. އެހާތަނަށް އެ ބޭފުޅުން ޤާނޫނުތަކާ އެއްޗެތި ހަދާ ނިންމާނެ ކަމަށް. ދެން ގިނަ ބޭފުޅުން، ހުރިހާ ބޭފުޅުން ވެސް ގާތްގަނޑަކަށް އެ ކަމަށް ތާއީދުކުރޭ އެ މުއްދަތު އިތުރުކުރުމަށް. ދެން މިއޮތީ ޤާނޫނުތައް މި ތަނަށް އައުމަށްފަހުގައި އެ ޤާނޫނުތައް ނިމުމަށް ނަގާ ދުވަސްތަކެއް. ހަމަ ގިނަ ބޭފުޅުން ވިދާޅުވި ފަދައިން މަޖިލީހަށް ޤާނޫނެއް އައިސް ހަމަ އަންނަތަނުން ނިމެނީއަކީ ނޫން. އެ ޤާނޫނުތައް ނިމުމަށްޓަކައި އެކަށީގެންވާ ދުވަސްތަކެއް ނަގާ. ބައެއް ޤާނޫނުތައް އެބަހުރި ކިތަންމެ އަވަހަށް ނިމުނުކަމުގައި ވީ ނަމަވެސް އަނެއްބައި ޤާނޫނުތައް އަހަރު ދެ އަހަރު ވަންދެން ވެސް ނުނިމި ހުރި މައްސަލަތައް މި ތަނުގެ ތެރޭގައި އެބަހުރި. ދެން އެހެންވީމާ، އެ ކަމަށް ވެސް ކޮންމެވެސް މުއްދަތެއް ދޭންޖެހޭނެ ކަންނޭނގެ. އެހެންނޫންކަމުގައި ވަނީ ވިއްޔާ އޭ.ޖީ އޮފީހުން ހުށަހަޅުއްވާފައި އޮތް ގޮތަށް ހަމައެކަނި ޤާނޫނުތައް މި މަޖިލީހަށް ފޮނުވުމަށް ކަނޑައެޅިފައި ވާ މުއްދަތާ ހަމައަށް އަޅުގަނޑުމެން މުއްދަތު ދީފި ކަމުގައި ވަނީ ވިއްޔާ، ދެން މަޖިލީހުގެ ތެރޭގައި ޤާނޫނުތައް ފާސްކުރުމަށްޓަކައި އެދާ ދުވަސްތަކަށް ދުވަހެއް ނުދީފި ކަމުގައި ވަނީ ވިއްޔާ މި އަޅުގަނޑުމެންނަށް މި ގަވާއިދުތައް ހިންގުން ދަތިކަމަކަށް ވާނެ. އެހެންކަމުގައި ވަނީ ވިއްޔާ އެކަށީގެންވާ މުއްދަތެއް އެބަ ދޭންޖެހެ އޭ. އެހެންވީމާ، ބައެއް ބޭފުޅުން މި ވިދާޅުވަނީ އޭޕްރީލް މަހުގެ ނިޔަލަށް 2011 ވަނަ އަހަރުގެ. އަނެއްބައި ބޭފުޅުން ވިދާޅުވަނީ 2011 ވަނަ އަހަރުގެ އޮގަސްޓު މަހުގެ ނިޔަލަށް މުއްދަތު އިތުރުކޮށްދިނުމަށް. އެހެންވީމާ، ދެން ގިނަ ބޭފުޅުން އަޅުގަނޑަށް ހީވަނީ މި ބޭނުންފުޅުވެ ވަޑައިގަންނަވަނީ 2011 ވަނަ އަހަރުގެ އޮގަސްޓުގެ ނިޔަލަށް މުއްދަތު އިތުރުކުރަން. އޮގަސްޓު 5. އޮގަސްޓު 5އާ ހިސާބަށް މުއްދަތު އިތުރުކުރަން ގިނަ ބޭފުޅުން މި އެދިވަޑައިގަންނަވަނީ. އެހެންވީމާ، މި ކަމާ ދޭތެރޭގައި ތި ބޭފުޅުން އިޢުތިރާޟް ނުކުރައްވާ ކަމުގައި ވަނީ ވިއްޔާ އޭ.ޖީ އޮފީހުން އަޅުގަނޑުމެން ޖެހޭ މި ގަވާއިދުތަކާ ބެހޭ ޤާނޫނުތައް މިއަހަރުގެ ނިޔަލަށް ހުށަހަޅުއްވާ ގޮތަށް އެ ބޭފުޅުންނަށް ދަންނަވަން އެ ގޮތަށް މުއްދަތު އިތުރުކޮށްދިންކަމަށާއި އަދި ޤާނޫނުތައް ހުށަހެޅުމަށްފަހުގައި ޤާނޫނުތައް ނިންމުމަށްޓަކައި މަޖިލީހުން މަސައްކަތްކުރަންޖެހޭތީވެ އަންނަ އަހަރުގެ، އެއީ 2011 ވަނަ އަހަރުގެ އޮގަސްޓު މަހުގެ 5 ވަނަ ދުވަހާ ހަމައަށް މި ގަވާއިދުތަކުގެ ބެލެނިވެރިކަން އަލުން އިތުރުކުރަން ނިންމަނީ. އެހެންވީމާ، މި ގޮތަށް އަދި މުޅިން ނިންމުމުގެ ކުރިން އަޙުމަދު އަދި އެބަ ކަމަކަށް އެދޭ. 

އިހަވަންދޫ ދާއިރާގެ މެންބަރު އަޙުމަދު ޢަބްދުﷲ ވާހަކަދެއްކެވުން:

އާދެ، ޝުކުރިއްޔާ މުޤައްރިރު ހަމަ ހެޔޮފުޅުކަމާ އެކު ދެއްވި ފުރުޞަތަށް. އަޅުގަނޑު ހަމަ ދަންނަވާލަން ބޭނުންވީ އަޅުގަނޑުމެން މި ކޮމިޓީ އިން މިގޮތަށް ނިންމާފައި އަޅުގަނޑު ހީވާ ގޮތުން މަޖިލީހުގެ ފްލޯރ އަށް ފޮނުވައިގެން މަޖިލީހުގެ ފްލޯރގައި މި އިތުރުކުރަން ނިންމެނީ އިނގޭތޯ. އެހެންވީމާ، މަޖިލީހުގެ ފްލޯރ އަށް ފޮނުވަން ކަންނޭނގެ އަޅުގަނޑުމެން މިއަދު ނިންމަންޖެހޭނީ. މުޤައްރިރުގެ ވާހަކަފުޅުން އަޅުގަނޑަށް ހީވީ މި ކޮޅުން އަޅުގަނޑުމެން ނިންމާފައި އެ ގޮތަށް ދަންނަވަން ވިދާޅުވިހެން. އެކަހަލަ ގޮތަކަށް ދޭހަވީތީ އަޅުގަނޑު އެ ފާހަގަކޮށްލުމާ އެއްކޮށް، ދެން އަޅުގަނޑު ހިތުގައި އުފެދޭ ސުވާލަކީ، އަޅުގަނޑު ކުރިން ވެސް ފާހަގަކޮށްލި ފަދައިން އޭ.ޖީ އޮފީހުން 30 ޑިސެމްބަރަށް ނޫނީ 31 ޑިސެމްބަރަށް މި ބިލުތައް މި މަޖިލީހަށް ފޮނުވުމަށްފަހު އެ ބޭފުޅުންގެ ދައުރު އެ ނިމުނީ އޭ. ދެން އަންނަ އަހަރުގެ އޯގަސްޓު 5ގެ ކުރިން މި ދެންނެވި ޤާނޫނުތައް ބިލުތައް ޤާނޫނަކަށް ވެގެން ނުގޮސްފި ކަމަށް ވަންޏާ ދެން އެ މުއްދަތު އިތުރުކުރަން ހުށަހަޅާނީ ކޮން ބައެއް ބާވަ އޭ. އޭ.ޖީ އޮފީހުން ބާވަ އޭ. އެ ބޭފުޅުންގެ ދައުރު އޮތީ ނިމިފަ އޭ. މަޖިލީހުން، މި ދެންނެވީ މަޖިލީހުންބާވަ އޭ. ދެން އޭގައި އަޅުގަނޑުމެން ކޮންމެވެސް އެއްގޮތަކަށް ވާހަކަ އަޅުގަނޑަށް ހީވަނީ އެކަން ވެސް އަޅުގަނޑުމެން ފާހަގަކޮށްލާފައި ނޫނީ އެ ކަމާ ދޭތެރޭ ވެސް ކޮންމެވެސް ވަރަކަށް ވާހަކަދައްކާލުން އެއީ އޮތް ކަމެއް ހެން އަޅުގަނޑަށް ހީވާތީ، ހަމަ ސަމާލުކަމަށް އެ ވާހަކަ ގެނެސްދިނުމަށްޓަކައި އަޅުގަނޑު ފުރުޞަތަކަށް އެދުނީ. ޝުކުރިއްޔާ. 

ފަރެސްމާތޮޑާ ދާއިރާގެ މެންބަރު އިބްރާހީމް މުއްޠަލިބު ވާހަކަދެއްކެވުން:

އަޅުގަނޑަށް ހީވަނީ އެ ކަމުގައި ނެތް ކަންނޭނގެ ސުވާލެއް. އެއީ ސަރުކާރުން އެ ގަވާއިދުތައް ހުއްޓުމަކަށް އަންނަންޏާ ވެސް ސަރުކާރުން އެ ކަމާ ކަންބޮޑުވެވަޑައިގަންނަވާނެ. އެހެންވީމާ، ކޮންމެވެސް އެއް ފަހަރާތަކުން މި ކޮޅަށް އެކަމުގެ ރިކުއެސްޓެއް އަންނާނެ ސަރުކާރުން ވިޔަސް. ސަރުކާރުން ހަމަ ނުފޮނުވަ އެއް ނުތިއްބަވާނެތާ، އެބޭފުޅުން ޤައުމަށް އަންނަ ކަންތައްތަކެއް ހުއްޓޭ ކަމަށް ވެއްޖިއްޔާ. އެހެންވީމާ، ކޮންމެވެސް އެއް ބަޔަކު އަޅުގަނޑުމެންގެ ސަމާލުކަމަށް ގެނެސްދޭނޭ. އޭ.ޖީ އޮފީހުން ސަމާލުކަމަށް ގެނެވޭނެތާ މި ގަވާއިދުތައް ނުނިމުމުގެ ސަބަބުން ޤާނޫނުތައް ނުނިމުމުގެ ސަބަބުން މި ކަންތައްތައް ހުއްޓޭނެއޭ. އެހެންނަމަވެސް، އެ ބޭފުޅުންނަށް ވެސް އެ ދައުރު ނެތިގެންނެއް ނުދާނޭ. ސަރުކާރަށް ވެސް ހަމަ ފުރުޞަތު ނޯންނަ ގޮތަކަށް ނުދާނެއޭ. އެހެންވީމާ، ދެން އެ ނިންމިދާނެއޭ. އަޅުގަނޑުމެން ހަމައެކަނި ޤާނޫނީ ޕޮއިންޓެއް އެ ތާނގައި އެ ގޮތަށް އޮތީތީވެ އެ ފާހަގަކޮށްލީ. 
ފޭދޫ ދާއިރާގެ މެންބަރު އަލްހާން ފަހުމީ ވާހަކަދެއްކެވުން:

އާދެ އަޙްމަދު އެ ދެންނެވި ވާހަކައާ ގުޅޭ ގޮތުން އިނގޭތޯ؟ މި ކޮންމެހެން އެޓަރނީ ޖެނެރަލްގެ އޮފީހުން ޤާނޫނުތަކެއް ޑްރާފްޓުކޮށްގެން މިތަނަށް ހުށަހެޅުމާ ދޭތެރެއަކަށް މުއްދަތެއް އަޅުގަނޑުމެން ދެނީކީ އެއް ނޫން. އަޅުގަނޑުމެން ސަރުކާރުގެ ދައުލަތުގެ ޤާނޫނު ވާހަކަ އަކީ ލޯ އެންފޯސްމަންޓު އޭޖެންސީތަކުން ކަމަކާ ގުޅޭ ގޮތުން އެންފޯސްކުރާނެ ލޯއެއް ނެތިއްޖެ ހާލަތެއްގައި އެދެންޖެހޭނެ ސަރުކާރުގައި. އެހެންވީމާ، ސަރުކާރުގެ ފަރާތުން އެދޭ ފަރާތަކީ ބަންޑާރަ ނައިބުކަމަށް ވާތީ ހަމަ ބަންޑާރަ ނައިބު އެދެންޖެހޭނީ މިއެއްޗިހީގެ މުއްތަދު އިތުރުކުރަން. އެހެންވީމާ، އެ ފުރުޞަތު އަބަދުވެސް އެ މީހުންނަށް އޮންނާނެ ޤާނޫނު ނެހެދޭހާ ހިނދެއްގައި. މިހާރު މުއްދަތު އިތުރުކުރަން އެދުމުގެ ފުރުޞަތު ތަޙުޤީޤެއް ނުކުރެވޭނެ ކަންނޭނގެ އަޅުގަނޑަށް ހީވަނީ ޢަމަލުކުރާނެ ޤާނޫނެއް ގަވާއިދެއް ނެތްހާ ހިނދެއްގައި. އެހެންވީމާ، މުޤައްރިރުގެ ވާހަކަފުޅު އެ ގެންދަވަނީ ރަނގަޅަށް. ދެން އެ ވިދާޅުވިހެން މި ފްލޯއިންތޯ ނިންމަނީ ނޫނީ އަޅުގަނޑުމެން މިހާރު ކޮމިޓީން ވަގުތުން ނިންމާފައި އަންގަނީތޯ އެ ސުވާލު. އާދެ، ޝުކުރިއްޔާ.

ހިތަދޫ ދެކުނު ދާއިރާގެ މެންބަރު ޙަސަން ލަޠީފު ވާހަކަދެއްކެވުން:

އާދެ، އަޅުގަނޑު ދަންނަވާލަން އުޅުނީ މި ގޮތަށް އަޅުގަނޑުމެން ކޮމިޓީން ނިންމި ކަމަށް ފްލޯ އަށް ފޮނުވާލާއިރު އަޅުގަނޑަށް ފެނެއޭ މިހާރު ޢާއްމު ގަވާއިދުތަކާ ބެހޭ ޤާނޫނުގައި ހިމެނޭ ގަވާއިދުތަކުގެ ތެރެއިން މިހާރު އެޓަރނީ ޖެނެރަލް އޮފީހަށް ވެސް ފެނިވަޑައިގަންނަވާ ގަވާއިދުތައް އުނިކުރަން. އުނިކޮށްފައި ފޮނުވާ ގޮތަކަށް، އެ ކަންތައްތައް ކުރިއަށް ގެންދަން. އެހެންނަމަވެސް، ކޮންމެވެސް ވަރެއްގެ އިޞްލާޙުތަކެއް އެހާ ހިސާބަށް ކޮންމެވެސް މަސައްކަތްތަކެއް ކުރެވިފައި ހުރި މަސައްކަތްތައް ވެސް ފެނިގެންދާނެ. އެއާއެއްކޮށް އެ އިޞްލާޙު ގެނެވޭނެ ކަމަށް ފެންނާތީ އެ ވާހަކަ އަޅުގަނޑު ދަންނަވާލީ. ޝުކުރިއްޔާ.

ފުވައްމުލަކު އުތުރު ދާއިރާގެ މެންބަރު މުޙައްމަދު ރަފީޤު ޙަސަން ވާހަކަދެއްކެވުން:
ޝުކުރިއްޔާ. އާދެ، ދެންމެ ޙަސަން ލަޠީފު އެ ހުށަހެޅުއްވި ގޮތަށް އަޅުގަނޑަށް ވެސް ފެނޭ ހަމަ އެ އުނިކުރަން ހުށަހަޅުއްވާފައި ހުރި ގަވާއިދުތައް އުނިކޮށްފައި، ދެން އަދި އެބަހުރި މީގެތެރޭގައި ޙަޤީޤަތުގައި މި ހިމެނޭ ބިލުތަކުގައި އެބަހުރި އަޅުގަނޑު ބަލައިލިއިރު ގާތްގަނޑަކަށް ތޭރަ ސާދަ ވަރަކަށް ބިލު މިހާރު ހުށަހެޅިފައި އެބަ އޮތް. މިދެންނެވީ ފްލޯގައި އެބަ އޮތް ކޮމިޓީތަކަށް ގޮސްފައި. އެހެންވީމާ، އެއެއްޗިހި މިއިން އުނިވެގެންދާނެ. ދެން ހުންނާނީ ބާކީ މި ފޮނުއްވަންޖެހޭ ބިލުތައް އެހެންނޫންތޯ. އެހެންވީމާ، އެކަންވެސް ހަމަ އެނގޭނެ ގޮތަކަށް ފަހަގަކުރައްވާފައި މި ފްލޯ އަށް ފޮނުއްވުން ރަނގަޅުވާނެ ކަމަށް އަޅުގަނޑު ދެކެނީ. 

ރިޔާސަތުން ވާހަކަދެއްކެވުން:

އާދެ، މިހާރު ދެން ކުރިން ވެސް ދެންނެވި ފަދައިން ގިނަ ބޭފުޅުން އެދިވަޑައިގެން އެދިވަޑައިގަތުމާ ގުޅިގެން މިހާރު އޭ.ޖީ އޮފީހުން ވިދާޅުވެފައި ވާ ގޮތުގެ މަތިން މި ގަވާއިދުތަކާ ބެހޭ ޤާނޫނުތައް ހުށަހެޅުމަށްޓަކައި 3 މަސްދުވަހުގެ މުއްދަތެއް އިތުރުކޮށް، އަދި މަޖިލީހުގެ ތެރޭގައި، މިއަހަރުގެ ނިޔަލަށް އިނގޭތޯ. މިއަހަރުގެ ނިޔަލަށް މުއްދަތު އިތުރުކޮށް، އަދި އެ ޤާނޫނުތައް އައުމަށް ފަހުގައި އެ ބިލުތައް އައުމަށްފަހުގައި އެ ބިލުތައް ޤާނޫނަކަށް ވުމަށްޓަކައި މަޖިލީހުގެ ތެރޭގައި އެކަށީގެންވާ ދުވަސްތަކެއް ނަގާނެތީވެ އެ ދުވަސްތަކަށް ވެސް މުއްދަތެއް އަޅުގަނޑުމެން ދީ އެ މުއްދަތަކީ 5 އޯގަސްޓު 2011 ކަމުގައި ހަމަޖެއްސީ. އެހެންވީމާ، އެ ގޮތަށް މަޖިލީހުގެ އިދާރާ އިން ގަވާއިދުން ދަންނަވައިދެއްވަންވީ، ދެން އަޅުގަނޑުމެން މި ގޮތަށް ކޮމިޓީން ނިންމި ކަމަށް މަޖިލީހަށް މިކަން ހުށަހަޅުއްވަން. ދެން އަނެއް ކަމަކީ މި އެޓަރނީ ޖެނެރަލްގެ އޮފީހުން ހުށަހެޅުއްވި ލިސްޓުގައި އެބަހުރި މި ގަވާއިދުގެ ޖަދުވަލު އެކަކުން އުނިކުރައްވަން ޖެހިވަޑައިގަންނަވާ ކަމަށް ފެނިވަޑައިގަންނަވާ ބައެއް ބައިތައް. ދެން އެ ބައިތައް އަޅުގަނޑު ވެސް ބަލައިލިން. ބަލައިލިއިރުގައި އެއީ ހަމަ ޖަދުވަލު އެކަކުން އުނިކުރަންޖެހޭ ގަވާއިދުތަކެއް ކަމަށް އަޅުގަނޑަށް ފެނޭ. އެހެންވީމާ، ތި ބޭފުޅުން ވެސް އެއެއް ބައްލަވާލައްވާފައި އެއާ ދޭތެރޭ ފެނިވަޑައިގަންނަވާ ގޮތެއް ވެސް ވިދާޅުވީމާ އޭރުން މި ކަމުގެ ތެރޭގައި އެ ބައި ވެސް ނިންމާލެވިދާނެހެން އަޅުގަނޑަށް ހީވަނީ. ކީކޭތޯ ވިދާޅުވަނީ. (ވަގުތުކޮޅަކަށްފަހު) އެހެންވީމާ، އެޓަރނީ ޖެނެރަލް އޮފީހުން ފޮނުވި ލިސްޓުގައި ޖަދުވަލު އެކެއްގައި އުނިކުރަން ޖެހިވަޑައިގަންނަވާ ކަމަށް ލިޔުއްވާފައި ވާ ހުރިހާ ގަވާއިދުތަކެއް އުނިކުރާ ގޮތަށް ފޮނުވާލައްވާފައި. އެހެންވީމާ، ދެން މިއަދުގެ ބައްދަލުވުން މިހާރު ދެން މި ހިސާބުން ނިމުނީ. އެހެންވީމާ، އަޅުގަނޑުމެނަށް މިއަދުގެ މި ބައްދަލުވުމުގައި މި ނިންމާލެވުނީ މުއްދަތު އެޓަރނީ ޖެނެރަލް އޮފީހުގެ އެދިވަޑައިގަތުމުގެ މަތިން މިއަހަރުގެ ނިޔަލަށް ޤާނޫނުތައް ހުށަހެޅުމަށްޓަކައި މުއްދަތެއް ދިނުމަށާއި އަދި ޤާނޫނުތައް ފާސްކުރުމަށްޓަކައި މަޖިލީހުގެ ތެރޭގައި އެ ހިނގާ ދުވަސްތަކަށް އިތުރު ދުވަސްތަކެއް ދިނުމުގެ ގޮތުން 5 އޯގަސްޓު 2011 ގެ ނިޔަލަށް މުއްދަތު އިތުރުކޮށްދޭ ކަހަލަ ގޮތަކަށް މި ގަވާއިދުތައް ކުރިއަށް ގެންދިއުމަށް. ދެން މަޖިލީހަށް އަޅުގަނޑުމެން ކޮމިޓީ ފެށުނުއިރު ވަޑައިގެން ނެތް ބައެއް ބޭފުޅުން ދެންމެ ފަހުން ވަޑައިގަންނަވައިފި. ދެން އޭގެތެރޭގައި ފޭދޫ ދާއިރާގެ މެންބަރު އަލްހާން ފަހުމީ، ޑީ.އާރު.ޕީގެ މެންބަރު. ދެން މައްޗަންގޮޅި ދާއިރާގެ މެންބަރު މާރިޔާ އަޙްމަދު ދީދީ. 2 ބޭފުޅުންނަށް ވެސް ޝުކުރުދަންނަވަމުން އަޅުގަނޑުމެންގެ ބައްދަލުވުން ނިންމާލާނަން. ވައްސަލާމްޢަލައިކުމް. 
________________


































































PAGE  

